
NIÐURSTÖÐUR.

Styrkveitingar iðnaðar- og viðskiptaráðuneytisins hafa gert gæfumuninn í langflestum þeim verkefnum sem íslenskir tónlistarmenn hafa lagt út í á erlendri grundu síðustu árin og án þessara styrkveitinga hefðu flest þeirra verkefna sem ráðist var í, ekki orðið að veruleika.  Þetta er bein niðurstaða viðtala við nær alla þá sem fengu styrki frá ráðuneytinu á tímabilinu frá janúar 1999 til september 2003.  Allir styrkþegar eru afar jákvæðir í garð styrkveitinga af þessu tagi og nær fullkominn samhljómur er í svörum þeirra.  Viðbrögðin er hægt að draga saman í þrennt;

· Styrkurinn gerði gæfumuninn í því að verkefnin urðu að veruleika

· Verkefnin hefðu ekki verið unnin eða persónuleg lán hefðu verið tekin hefðu styrkirnir ekki komið til

· Nauðsynlegt er að halda styrkveitingum áfram og auka þær

Öllum ber saman um nauðsyn þess að hafa sjóði sem styðja við bakið á íslenskum listamönnum sem vilja leita út fyrir landssteinana að frægð og frama – og á sama tíma kynna Ísland og Íslendinga fyrir umheiminum.  Nær öllum ber saman um að nauðsynlegt sé að hið opinbera komi þar að sem faglegur aðili og sem hagsmunaaðili og að þó vísir sé að styrkveitingakerfi af einhverju tagi, sé nauðsynlegt að gera enn betur.

Fjölmargir vitnuðu í samtölum sem fram fóru við gerð skýrslunnar til þeirrar landkynningar sem tónlistarmenn á borð við Björk og Emilíönu Torrini og hljómsveitir á borð við Sigur Rós eru og hvernig allir þessir aðilar, og að sjálfsögðu fleiri listamenn, eru iðnir við að tala um land og þjóð í viðtölum við erlenda fjölmiðla, aðra listamenn og áhangendur um víða veröld.  

Flestir eru jafnframt á því að styrkir til tónleikaferða erlendis og samvinnu við erlenda aðila auki gæði íslenskrar tónlistar, stuðli að þróun og framförum og víkki sjóndeildarhring þeirra sem þar að koma.

Sjáanlegur árangur af styrkveitingum er í þó nokkrum verkefnum.  Má þar nefna hljómsveitina Sigur Rós sem farið hefur sigurför um heiminn, kemur fyrir í fjölmörgum tónlistartímaritum í hverjum mánuði og er áhrifavaldur á tónlistarmenn um heim allan. Sigur Rós fékk kr. 200.000.- styrk árið 1999 þegar hljómsveitin var enn tiltölulega óþekkt og styrktaraðilar voru ekki á hverju strái.  Lög hljómsveitarinnar er nú að finna í erlendum kvikmyndum og heimsfrægir tónlistarmenn sækjast eftir samstarfi við hana.  Í svari sveitarinnar kemur fram sú eindregna skoðun að hið opinbera eigi að styrkja íslenska tónlist – slíkir styrkir séu í raun lífsnauðsynlegir þar sem ferðakostnaður sé meiri héðan en frá flestum löndum sem við berum okkur saman við – og styrkirnir eigi að vera myndarlegir.  Þá er hægt að benda á Emiliönu Torrini, sem fluttist til Bretlands fyrir nokkrum árum til að reyna fyrir sér í alþjóðlegu tónlistarumhverfi.  Síðustu misseri hefur sól hennar risið hratt, ekki síst eftir að hún söng titillag annarrar myndar Hringadróttinssögu, einnar vinsælustu kvikmyndar sögunnar.  Þá samdi hún nokkur lög með Kylie Minogue og komst fyrsta lag þeirra á topp breska vinsældarlistans og er það í fyrsta sinn sem íslenskur listamaður nær svo langt á almennum vinsældarlistum.  Í svörum frá Emilíönu kemur fram að styrkur sá sem hún fékk frá iðnaðar- og viðskiptaráðuneytinu gerði henni kleift að halda áfram dvöl sinni erlendis meðan lítið gekk og brúa það bil sem annars hefði myndast og getað orðið að djúpri og óyfirstíganlegri gjá.  

Enn má nefna Latabæ, sem er kominn lengra í alþjóðlegum sjónvarpsheimi en nokkuð annað íslenskt efni.  Samningar við stórt bandarískt fjölmiðlafyrirtæki um sýningar og framleiðslu er líklega einn sá stærsti sem íslenskur aðili hefur gert og því munu íslensk lög úr þessum vinsæla söngleik heyrast í bandarísku sjónvarpi um ókomin ár.  Magnús Scheving, forsvarsmaður Latabæjar, bendir á í svörum sínum að styrkurinn hafi lagt grunninn að þeim verkefnum sem hann nú vinnur í og veitir þegar tugum Íslendinga atvinnu og á eftir að gefa af sér umtalsverðar tekjur, ekki síst í ríkissjóð.

Þá kom það einnig fram í viðtölum við styrkþega síðustu ára að þeir telja langflestir að þær fjárhæðir sem þeir fengu frá ráðuneytinu hafi skilað sér eða muni skila sér aftur til ríkissjóðs með margvíslegum hætti; í formi skatta, tekna og gjaldeyris af ferðamönnum svo eitthvað sé nefnt til sögunnar.

“Það þarf aur að búa til krónu”, sagði einn styrkþeginn; og er það líklega kjarninn í viðhorfi þeirra sem rætt var við við gerð þessarar skýrslu.  Styrkveitingar frá hinu opinbera eru að flestra mati nauðsynlegar til að búa til grunn undir starfsemi íslenskra tónlistarmanna sem vilja koma sér og sinni tónlist á framfæri erlendis, sem einkaaðilar geta síðan byggt ofan á.  Styrkir iðnaðar- og viðskiptaráðuneytisins eru einmitt sá grunnur sem íslenskir tónlistarmenn treysta á til að geta staðið styrkum fótum þegar horft er til útrásar íslenskrar tónlistar.

YFIRLIT.

Iðnaðar- og viðskiptaráðuneytið hefur frá árinu 1995 stutt útrás íslenskrar tónlistar með margvíslegum hætti, bæði beinum og óbeinum. Veittir hafa verið fjölmargir fjárhagsstyrkir til íslenskra tónlistarmanna á þessum tíma og í þessari skýrslu verður gerð grein fyrir því hverjir fengu styrki frá ráðuneytinu á árunum 1999, 2000, 2001, 2002 og fyrstu níu mánuði ársins 2003.

Samtals afgreiddi ráðuneytið 42 umsóknir frá 41 aðila um styrki og námu styrkir þess samtals kr. 39.442.000.-  Talsverðar sveiflur hafa verið á milli ára hvað varðar fjölda styrkja. Flestir voru þeir árið 1999 eða 17 talsins og fæstir árið 2000 eða 3 talsins.

Sé skipting milli ára brotin niður lítur heildarmyndin svona út: 


1999
29.510.000 kr
16 aðilar
17 umsóknir

2000
850.000 kr
3 aðilar
3 umsóknir

2001
4.800.000 kr
5 aðilar
5 umsóknir

2002
1.250.000 kr
6 aðilar
6 umsóknir

2003
3.032.000 kr
11 aðilar
11 umsóknir


------------------



39.442.000 kr
41 aðili
42 umsóknir
Hér á eftir verður gerð grein fyrir starfsaðferðum sem beitt var við gerð þessarar skýrslu og helstu niðurstöðum, auk fylgiskjala.

Iðnaðar- og viðskiptaráðuneytið hefur um árabil sýnt mikinn vilja til að styðja við bakið á íslenskum listamönnum sem vilja koma list sinni á framfæri erlendis. Íslenskir tónlistarmenn hafa síðustu árin sótt fram með mun markvissari hætti en oft áður, en eins og gefur að skilja kostar slíkt talsverða fjármuni og fæstir þessara aðila hafa mikið fé handbært til slíks.  Þá er gjarnan leitað til opinberra aðila, eins og ráðuneytisins, með óskir um aðstoð á því sviði.

Iðnaðar- og viðskiptaráðuneytið hefur á árabilinu 1999 – 2003 aðallega stutt útrás íslenskrar tónlistar með þrennum hætti;  

1. Með beinum stuðningi af ráðstöfunarfé ráðuneytisins.

2. Í gegnum verkefnið “Átak til atvinnusköpunar” sem rekið hefur verið af iðnaðarráðuneytinu frá árinu 1996.

3. Með óbeinum hætti í gegnum tengsl við Nýsköpunarsjóð atvinnulífsins (NSA).

Hér á eftir fylgir yfirlit yfir þá íslensku tónlistarmenn eða hljómsveitir sem fengu fjárhagsstuðning með einum eða öðrum hætti á árabilinu 1999 – 2003 og hægt er að flokka með áðurnefndum skilyrðum.

STYRKÞEGAR 1999 - 2003.

1999

16 aðilar fengu styrki þetta árið frá ráðuneytinu og nam heildarfjárhæðin kr. 29.510.000.-  Styrkþegar voru:

Hljómsveitin Bellatrix

Bellatrix fékk tvo styrki þetta ár og námu þeir kr. 5.400.000.-  Styrkirnir voru annars vegar til markaðssetningar á tónlist hljómsveitarinnar í Bretlandi og hins vegar veitt og afskrifað áhættulán frá Nýsköpunarsjóði atvinnulífsins sem nam kr. 5.000.000.-
Guitar Islancio/Björn Thoroddsen

Guitar Islancio fékk einn styrk þetta ár að upphæð kr. 150.000.- til tónleikaferðar um Norðurlönd. Auk þess fékk einn meðlima tríósins; Björn Thoroddsen, einn styrk til tónleikaferðar til Þýskalands, kr. 160.000.-
Botnleðja

Hljómsveitin Botnleðja fékk tvo styrki, samtals kr. 700.000.- og voru þeir nýttir til tónleikaferðar til Bretlands og til markaðssetningar í Evrópu.

Margrét Kristín Blöndal (Magga Stína)

Margrét Kristín Blöndal fékk kr. 250.000.- styrk til tónleikaferða til Frakklands annars vegar og Danmerkur hins vegar.

Bang Gang og Maus

Bang Gang og Maus fengu kr. 250.000.- til tónleikahalds í Danmörku.

Latibær

Magnús Scheving, forsvarsmaður Latabæjar, fékk kr. 800.000.- til gerðar kynningarefnis og markaðssetningar á söngleiknum fyrir erlendar sjónvarpsstöðvar og fjárfesta.

Sigur Rós

Hljómsveitin Sigur Rós fékk kr. 200.000.- til tónleikahalds og markaðsetningar í Danmörku og Englandi.

Emiliana Torrini

Emiliana Torrini fékk kr. 300.000.- til markaðsetningar á tónlist sinni á erlendri grundu.

Dead Sea Apple

Hljómsveitin Dead Sea Apple fékk kr. 150.000.- til markaðssetningar á hljómsveitinni í Bandaríkjunum.

Jóhann Helgason

Laga- og textasmiðurinn Jóhann Helgason fékk kr. 250.000.- til markaðssetningar erlendis.

Lhooq

Hljómsveitin Lhooq fékk kr. 250.000.- til tónleikahalds og markaðssetningar í Evrópu og Asíu.

Móeiður Júníusdóttir

Móeiður Júníusdóttir fékk kr. 400.000.- til markaðssetningar erlendis.

Plötur hf

Plötur hf. fengu kr. 250.000.- til markaðssetningar á íslenskri tónlist erlendis.

Thulemusik

Thulemusik ehf fékk kr. 20.000.000.- í hlutafé frá Nýsköpunarsjóði atvinnulífsins vegna útgáfu íslenskrar tónlistar og markaðssetningar erlendis. 

2000

3 aðilar fengu styrki þetta árið frá ráðuneytinu og nam heildarfjárhæðin kr. 850.000.-  Styrkþegar voru:

Guitar Islancio

Guitar Islancio fékk kr. 250.000.- til að standa straum af tónleikaferð og kynningu á íslenskri tónlist í Kanada.

Maus

Hljómsveitin Maus fékk kr. 200.000.- vegna þátttöku í alþjóðlegu tónlistarhátíðinni CMJ Music Marathon í Bandaríkjunum.

Emiliana Torrini

Emiliana Torrini fékk kr. 400.000.- vegna kynningar og markaðssetningar á tónlist hennar í Evrópu.
2001

5 aðilar fengu styrki þetta árið frá ráðuneytinu og nam heildarfjárhæðin kr. 4.800.000.-  Styrkþegar voru:

Guitar Islancio

Guitar Islancio fékk kr. 500.000.- til útgáfu íslenskra þjóðlaga og kynningu á íslenskri tónlist í Kanada.

Jagúar

Hljómsveitin Jagúar fékk kr. 100.000.- til tónleikahalds í Svíþjóð.

Ensími

Hljómsveitin Ensími fékk kr. 100.000.- til tónleikaferðar í Bandaríkjunum.

Úlpa

Hljómsveitin Úlpa fékk kr. 100.000.- til tónleikaferðar í Bandaríkjunum.

Thulemusik

Thulemusik ehf fékk hlutafjáraukningu frá Nýsköpunarsjóði atvinnulífsins upp á kr. 4.000.000.-
2002

6 aðilar fengu styrki þetta árið frá ráðuneytinu og nam heildarfjárhæðin kr. 1.250.000.-  Styrkþegar voru:

Jóhanna Guðrún

Jóhanna Guðrún fékk kr. 200.000.- til tónleikahalds í Bandaríkjunum.

Botnleðja

Hljómsveitin Botnleðja fékk kr. 150.000.- til gerðar á heimildarmynd um tónleikaferð hljómsveitarinnar í Evrópu.

Jagúar

Hljómsveitin Jagúar fékk kr. 200.000.- til kynningarferðar til Belgíu og Hollands og markaðssetningar á hljómsveitinni.

D.u.s.t.

Hljómsveitin D.u.s.t. fékk kr. 200.000.- til kynningar, markaðssetningar og tónleikahalds erlendis.

Vinyl

Hljómsveitin Vinyl fékk kr. 200.000.- til tónleikaferðar í Bretlandi og kynningar á hljómsveitinni.

Tónskáldafélag Íslands

Tónskáldafélag Íslands fékk kr. 300.000.- til kynningar á íslenskum tónskáldum á MAGMA tónlistarhátíðinni í Þýskalandi.

2003

11 aðilar fengu styrki fyrstu níu mánuði ársins 2003 frá ráðuneytinu og nam heildarfjárhæðin kr. 3.032.000.-  Styrkþegar voru:

Ensími

Hljómsveitin Ensími fékk kr. 250.000.- til þátttöku í SXSW söluráðstefnunni í Bandaríkjunum.

Smekkleysa

Smekkleysa fékk kr. 500.000.- til verkefnis í menningartengdri ferðaþjónustu.

Mínus

Hljómsveitin Mínus fékk kr. 200.000.- til kynningarátaks á hljómsveitinni í Evrópu.

Singapore Sling

Hljómsveitin Singapore Sling fékk kr. 250.000.- til þátttöku í SXSW söluráðstefnunni í Bandaríkjunum.

Orgelkvartettinn Apparat

Orgelkvartettinn Apparat fékk kr. 300.000.- til markaðssóknar og kynningar erlendis.

Trabant

Hljómsveitin Trabant fékk kr. 250.000.- til hljómleikaferðar til Þýskalands.

Hudson Wayne

Hljómsveitin Hudson Wayne fékk kr. 132.000.- til kynningar- og tónleikaferðar til Englands.

Jagúar

Hljómsveitin Jagúar fékk kr. 300.000.- til hljómleikaferðar um Evrópu.

Frogsplanet

Hljómsveitin Frogsplanet fékk kr. 300.000.- til markaðssetningar á hljómsveitinni og efni hennar í Bandaríkjunum.

Úlpa

Hljómsveitin Úlpa fékk kr. 250.000.- til tónleikaferðar um Danmörku og Færeyjar.

Leaves

Hljómsveitin Leaves fékk kr. 300.000.- til tónleikaferðar í Bandaríkjunum.

Yfirlit yfir styrkþega 1999 – 2003

1999 – 16 aðilar

Bellatrix 

400.000 kr
Markaðssetning 

Bellatrix

5.000.000 kr
Áhættulán NSA - afskrifað

Björn Thoroddsen
160.000 kr
Tónleikaferð

Botnleðja
300.000 kr
Tónleikaferð

Botnleðja
400.000 kr
Markaðssetning

Margrét K Blöndal
250.000 kr
Tónleikaferðir

Bang Gang og Maus
250.000 kr
Tónleikahald

Latibær

800.000 kr
Markaðssetning

Guitar Islancio
150.000 kr
Tónleikaferð

Hjómlind-Sigur Rós
200.000 kr
Útrás og tónleikahald

Emiliana Torrini
300.000 kr
Markaðssetning

Dead Sea Apple
150.000 kr
Markaðssetning

Jóhann Helgason
250.000 kr
Markaðssetning

Lhooq

250.000 kr
Markaðssetning

Móeiður Júníusdóttir
400.000 kr
Markaðssetning

Plötur ehf
250.000 kr
Markaðssetning

Thulemusik ehf
20.000.000 kr
Hlutafé NSA



-------------------



29.510.000 kr

2000 – 3 aðilar

Guitar Islancio
250.000 kr
Tónleikaferð

Maus

200.000 kr
Þátttaka í CMJ Music Marathon

Emiliana Torrini
400.000 kr
Markaðssetning



---------------



850.000 kr

2001 – 5 aðilar

Guitar Islancio
500.000 kr
Markaðssetning

Jagúar

100.000 kr
Tónleikaferð

Ensími

100.000 kr
Tónleikaferð

Úlpa

100.000 kr
Tónleikaferð

Thulemusik ehf.
4.000.000 kr
Hlutafjáraukning frá NSA



---------------



4.800.000 kr

2002 – 6 aðilar

Jóhanna Guðrún
200.000 kr
Tónleikaferð

Botnleðja
150.000 kr
Heimildaþáttur

Jagúar

200.000 kr
Kynningarferð

D.u.s.t.

200.000 kr
Útflutningur

Vinyl

200.000 kr
Tónleikaferð

Tónskáldafél. Íslands
300.000 kr
Kynning erlendis



--------------



1.250.000 kr

2003 – 11 aðilar

Ensími

250.000 kr
Ráðstefna

Smekkleysa
500.000 kr
Menningartengd ferðaþj.

Mínus

200.000 kr
Kynningarátak

Singapore Sling
250.000 kr
Ráðstefna

Orgelkvartettinn Apparat
300.000 kr
Markaðssókn

Trabant

250.000 kr
Hljómleikaferð

Hudson Wayne
132.000 kr
Hljómleikaferð

Jagúar

300.000 kr
Hljómleikaferð

Frogsplanet
300.000 kr
Markaðssetning

Úlpa

250.000 kr
Tónleikaferð

Leaves

300.000 kr
Tónleikaferð



---------------



3.032.000 kr

SAMTALS:


1999
29.510.000 kr
16 aðilar
17 umsóknir

2000
850.000 kr
3 aðilar
3 umsóknir

2001
4.800.000 kr
5 aðilar
5 umsóknir

2002
1.250.000 kr
6 aðilar
6 umsóknir

2003
3.032.000 kr
11 aðilar
11 umsóknir
------------------



39.442.000 kr
41 aðili
42 umsóknir
STARFSAÐFERÐ.

Eins og áður hefur komið fram er um að ræða samtals 42 umsóknir á árabilinu janúar 1999 til september 2003 frá 41 aðila.  

Flestir umsóknaraðilar fengu einn styrk en dæmi er um að aðilar tengist 3 eða 4 styrkveitingum með einum eða öðrum hætti.

Hver umsóknaraðili var spurður 8 almennra spurninga sem tengdust umsókn hans, styrki til íslenskrar tónlistar og stöðu verkefna nú.  Þá voru svörin flokkuð og skilgreind, mat lagt á hvern lið fyrir sig sem og verkefnið í heild.

Spurningar sem lagðar voru fyrir styrkþegana voru þessar:

1. Styrkur sá sem veittur var til útrásar íslenskrar tónlistar, hvernig var hann nýttur?

2. Skipti hann miklu máli fyrir verkefnið á þessum tíma?

3. Hvernig telurðu líklegt að fjárins hefði annars verið aflað?

4. Telurðu slíka styrki mikilvæga fyrir íslenskan tónlistariðnað?

5. Finnst þér að hið opinbera eigi að styrkja útrás íslenskrar tónlistar?

6. Hvað kom út úr því verkefni sem sótt var um styrk fyrir?

7. Hefðirðu hug á að sækja aftur um slíkan styrk?

8. Hvar er verkefnið nú statt með tilliti til útrásar?

Svör bárust frá öllum styrkþegum nema 5.

SVÖR STYRKÞEGA.

Hér á eftir fylgja svör einstakra styrkþega við þeim 8 spurningum sem fyrir þá voru lagðar við gerð skýrslunnar.  Svörin eru, eins og gefur að skilja, misjafnlega ítarleg, en þó er viss samhljómur í þeim öllum þrátt fyrir mismunandi orðalag, túlkun og framsetningu.

Guitar Islancio / Björn Thoroddsen

1.
Styrkur sá sem veittur var, hvernig var hann nýttur?

Aðallega til kaupa á flugmiðum og greiðslu á gistingu.

2.
Skipti hann miklu máli fyrir verkefnið á þessum tíma?

Já, skipti sköpum.

3.
Hvernig telurðu líklegt að fjárins hefði annars verið aflað?

Tekið af heimilispeningunum.

4.
Telurðu slíka styrki mikilvæga fyrir íslenskan tónlistariðnað?


Já, mjög mikilvæga. Þar sem við búum á eyju er ferðakostnaður alltaf vandamálið og gerir okkur ósamkeppnishæfa við kollega okkar á meginlandinu.

5.
Finnst þér að hið opinbera eigi að styrkja útrás íslenskrar tónlistar?

Já, hiklaust. Skilar sér í gjaldeyristekjum þegar fram líða stundir og gerir íslenska tónlist betri sem bætir mannlífið þar með.

6.
Hvað kom út úr því verkefni sem sótt var um styrk fyrir?

Útgáfa á tónlist þeirra hljómsveita sem ég stend fyrir auk mikilvægra tenginga við lykiltónlistarfólk á ýmsum stöðum sem ég hef síðan starfað með út um allan heim.

7.
Hefðirðu hug á að sækja aftur um slíkan styrk?

Já.

8.
Hvar ert þú (verkefnið) nú staddur með tilliti til útrásar?

Í dag er ég (við) að fara 5-10 ferðir á ári til landa einsog Bandaríkjanna, Kanada, Danmerkur o.fl landa.Það hafa verið gefnir út 2 diskar með tónlist okkar þ.e Guitar Islancio ( Connection ) í Kanada og Jazzairs í Danmörku. Þessi útgáfa ásamt síendurteknum tónleikum hafa orðið þess valdandi að óskað er eftir okkur víða um heim og launin eru að hækka sem gerir það að verkum að nokkrar af okkar ferðum eru orðnar sjálfbærar enda höfum við einungis fengið styrki í lítið brot af þessum ferðum okkar. Einnig tel ég það sé ákveðin landkynning af ferðum okkar og skírskota ég til sérstöðu Guitar Islancio sem flytur að miklu leyti íslensk þjóðlög og undantekningalaust safnast saman fólk eftir tónleika okkar sem vill vita meira um Ísland og erum við liðlegir að vísa þeim leiðina. Ég er búinn að vera að þessu í 5 ár og er mjög ánægður með árangurinn. Ég hef leikið með nokkrum af helstu djassleikurum Evrópu á þessum tíma og er komin með ágætis tengingar í Bandaríkjunum sem ég mun láta reyna á á næstunni. Það verður að taka mið af því að minn tónlistarheimur er ekki poppgeirinn og þar með ekki eins sýnilegur og þeir sem eru að gera risasamninga í útlandinu. Ég hinsvegar er að eyða töluverðum tíma í útlöndum með þeim listamönnum/hljómsveitum sem ég stend fyrir og er að vinna með fólki (erlendu) sem er yfirleitt á mjög háum “standard” sem skilar sér vonandi í betri gæðum á íslenskri tónlist. Afkomulega séð er þetta líklegast ekki besta viðskiptahugmynd í heimi en þó er ég farinn að hafa nokkrar tekjur að utan.

Hudson Wayne

1.
Styrkur sá sem veittur var til útrásar íslenskrar tónlistar, hvernig var hann nýttur?

”Styrkurinn var nýttur til þess að greiða hluta kostnaðar vegna ferðar til Belgíu, þar sem leikið var á tónleikum í Vooruit listamiðstöðinni í Gent.”

2.
Skipti hann miklu máli fyrir verkefnið á þessum tíma?

”Já, hann gerði útslagið um að hægt var að fara. Listamiðstöðin sem bauð okkur að koma var tilbúin til þess að greiða flug frá London til Belgíu, og þess vegna bætti þessi styrkur okkur upp lélega landfræðilega legu :)

3.
Hvernig telurðu líklegt að fjárins hefði annars verið aflað?

”Ef til vill hefði verið reynt að sækja um styrki frá Icelandair og Reykjavíkurborg (Loftbrú), en annars hefði væntanlega ekki verið hægt að fara.”

4.
Telurðu slíka styrki mikilvægi fyrir íslenskan tónlistariðnað?

”Já, gríðarlega. Það eru svo litlir peningar til staðar innan geirans sjálfs að það er ekki hægt að gera neitt. Án þess að hafa svona styrki komast bara þeir allra-allra hæfustu af.”

5.
Finnst þér að hið opinbera eigi að styrkja útrás íslenskrar tónlistar?

”Já. Frekar en að bora göng fyrir 50 manns. Ég hef trú á því að tónlistarmenn bæti ímynd og auglýsi Ísland nægilega mikið til þess að þetta sé réttlætanlegt, þó svo að allir peningar ríkisins geti ekki keypt okkur nýja Björk...”

6.
Hvað kom út úr því verkefni sem sótt var um styrk fyrir? 

”Sótt var um styrk til þess að spila á tónleikum, sem var gert. “

7.
Hefðirðu hug á að sækja aftur um slíkan styrk?

”Já. Við höfum þó lært af reynslunni núna held ég. Næst þegar við förum verður diskurinn að vera til í búðunum.”

8.
Hvar ert þú (verkefnið) nú staddur með tilliti til útrásar? 

”Verkefnið er betur statt en það var með tilliti til útrásar heldur en það var fyrir hálfu ári. Bein áhrif af ferðinni hafa verið lítil, þó svo að það sé ekki endanlega útséð með það. Þó greinum við óbein áhrif, þar sem fólk á Íslandi virðist ekkert taka mark á þér fyrr en þú ferð eitthvað til útlanda að spila.”

Bang Gang

1.
Styrkur sá sem veittur var til útrásar íslenskrar tónlistar, hvernig var hann nýttur?

”Til að greiða niður ferðakostnað við tónleikaferðina.”

2.
Skipti hann miklu máli fyrir verkefnið á þessum tíma?

”Hann skipti öllu máli. Ferðin hefði verið ógerleg án hans.”

3.
Hvernig telurðu líklegt að fjárins hefði annars verið aflað?

”Ferðinni hefði verið aflýst.” 

4.
Telurðu slíka styrki mikilvæga fyrir íslenskan tónlistariðnað?

”Afar mikilvæga. Það er að koma mikið inn af erlendum gjaldeyri vegna tónlistarútflutnings. Vanda þarf val styrkþega og þurfa þeir að geta sýnt fram á útgáfu eða útgáfumöguleika erlendis. Tónleikahald eitt og sér skilar litlu ef ekki er áhugi hjá erlendri útgáfu.”

5.
Finnst þér að hið opinbera eigi að styrkja útrás íslenskrar tónlistar?

”Tvímælalaust. Það er gert víðast hvar í Evrópu.”

6.
Hvað kom út úr því verkefni sem sótt var um styrk fyrir?

”Ég er nú með 3 samninga. Publishing samning við EMI í Frakklandi og útgáfusamninga við Labels (undir EMI/Capitol) og Recall/ Discograph. Kannski er ekki hægt að segja að samningarnir séu bein afleiðing af Danmerkurförinni en hún veitti sjálfstraust og myndaði sambönd við EMI í Danmörku sem síðar hjálpaði til við samninginn í Frakklandi.”

7.
Hefðirðu hug á að sækja aftur um slíkan styrk?

”Já. Þarf slíkan í febrúar. Get sýnt fram á að útgerðin sé að skila gjaldeyristekjum.”

8.
Hvar ert þú (verkefnið) nú staddur með tilliti til útrásar?

”Sjá svar 6.”

Bellatrix

1.
Styrkur sá sem veittur var til útrásar íslenskrar tónlistar, hvernig var hann nýttur?

”Þessir styrkir voru nýttir í skipulagða ferð til Bretlands þar sem viðkomandi Bellatrix kom fram.”

2.
Skipti hann miklu máli fyrir verkefnið á þessum tíma?

”Svarið við þessari spurningum já.”

3.
Hvernig telurðu líklegt að fjárins hefði annars verið aflað?

”Það hefði annað hvort verið með persónulegum bankalánum, persónulegum fjárútlátum umboðsmanns, eða einfaldlega að ekki hefði verið ráðist í verkefnin. Ég bendi jafnframt á að styrkirnir fjármögnuðu aðeins hluta verkefnisins og því hafa einstaklingar eða umboðsmaður í flestum tilvikum þurft að borga með svona verkefnum hluta.”

4.
Telurðu slíka styrki mikilvæga fyrir íslenskan tónlistariðnað?

”Ég hef á undanförnum tveimur árum reynt að skilgreina hvað er mikilvægt varðandi styrkjakerfi fyrir útrás íslenskrar tónlistar og bendi á upplýsingar sem eiga að vera til hjá Útflutningsráði um ráðstefnu sem ég vann að undir merkjum ráðsins í maí árið 2002. Ég tel að styrkir í þessum geira séu jafnmikilvægir og styrkir við önnur menningarmál og útflutningsgreinar. Það er hins vegar ljóst að við þurfum að vinna að því að skilgreina átök, vinna að þeim með skipulögðum hætti og efla fagmennsku. Það er ekki síst innan ráðuneyta þar sem fagþekking á þessum geira þarf að aukast og það er nauðsynlegt að safna saman þeirri þekkingu og reynslu sem skapast hefur frá þeim tíma að Mezzoforte fyrst náði umtalsverðum árangri. Það er því jafnmikilvægt að halda utan um þá þekkingu og flytja inn meiri þekkingu með því að efla námskeiða- og ráðstefnuhald og samtvinna það við hátíðir sem Airwaves eins og að skoða hvernig verkefni eru best studd til útrásar. Við þurfum að læra af því brautryðjendastarfi sem hefur verið unnið.

Þessi list- og iðngeiri hefur ekki notið mikilla styrkja í samanburði við ýmsar aðrar greinar en árangur eintaklinga innan dægurtónlistar hefur styrkt ímynd Íslands á alþjóðavettvangi verulega. Það hafa opnast miklir möguleikar en sökum þess hversu mikil vinna felst í að kynna og koma verkefnum á framfæri náum við sem vinnum í þessum geira ekki alltaf þeim árangri sem skyldi þrátt fyrir að möguleikarnir dansi á nefinu á okkur. Það eru fáir sem hafa þekkingu á því hvað þarf til að ná árangri og verkefni eru allt of oft metin tilviljunarkennt. Þannig fær ein hljómsveit ef til vill 300.000 krónur í styrki fyrir að fara á tónlistarhátíð í New York og koma þar fram einu sinni á meðan önnur hljómsveit fær 200.000 krónur fyrir að fara í mánaðartónleikaferð þar sem búið að er að skipuleggja kynningarátak og leggja drög að útgáfu. Þarna skortir kerfið reglur til að vinna eftir og þeim aðilum sem vinna í tónlistargeiranum vitneskju um hvar er hægt að leita styrkja, hvenær þeim er úthlutað og um hvaða upphæðir er að ræða. Menntamálaráðuneytið hefur komið upp ákveðnu kerfi en því er þó ábótavant. 

5.
Finnst þér að hið opinbera eigi að styrkja útrás íslenskrar tónlistar? 

”Mér finnst tvímælalaust að það eigi að vera opinber stuðningur við útrás íslenskrar dægurtónlistar eins og gerist um aðrar iðn- og listgreinar. Það eru sóknarfæri í þessum geira og tónlistarfólk á borð við Sykurmolana, Björk og Sigur Rós hafa sannað að möguleikarnir eru fyrir hendi. Það er líka mikilvægt að styrkja þau fyrirtæki og einstaklinga á Íslandi, sem eru afar fáir, sem hafa safnað þekkingu á hvernig hægt er að vinna að kynningu. Þetta eru án efa þeir aðilar sem styrkt hafa ímynd Íslands hvað mest og gert landið forvitnilegt. Ég efast um að það séu aðrar greinar eða einstaklingar/hópar sem hafi haft jafnmikið PR (almannatengslagildi) fyrir landið. Það ber þó líka að hafa í huga að þetta er grein sem er með háan áhættustuðul og það eru margir þættir sem geta valdið því að verkefni mistakist.”

6.
Hvað kom út úr því verkefni sem sótt var um styrk fyrir? 

”Bellatrix gerði það sem hún gat og mátti litlu muna að hún kæmist lengra en hún á endanum gerði.” 

7.
Hefðirðu hug á að sækja aftur um slíkan styrk? 

”Ég tel eðlilegt aðtónlistarmenn/hópar eigi að hafa aðgang að styrkjum sem þessum en það þarf að samræma og skilgreina betur það sem er verið að reyna að gera. Með tilkomu Airwaves er líka hægt að átta sig betur á því hvaða hljómsveitir/tónlistarmenn eru komnir á það stig að styrkir séu líklegir til að bera árangur. Í þessu tilviki þarf að skoða ferlið sem verður til þegar tónlist er kynnt og hvar í ferlinu viðkomandi eru.”

8.
Hvar ert þú (verkefnið) nú staddur með tilliti til útrásar? 

”Bellatrix lagðist af sem hljómsveit árið 2001 eftir að hljómsveitarmeðlimir ákváðu að fara sitt í hvora áttina og ég starfa ekki með neinum af þeim aðilum lengur. Hins vegar starfa 3 af 5 einstaklingum úr hljómsveitinni í öðrum tónlistartengdum verkefnum núna. Hljómsveitin náði umtalsverðum árangri í kynningarstarfi en sölu- og markaðshlið með fyrirtæki sem gerðir voru langtímasamningar við mistókst. Í þessu tilviki er mjög skýr viðmiðun þar sem hljómsveitin Coldplay hitaði upp fyrir Bellatrix á tónleikaferð sem farin var haustið 1999. Bellatrix var þá þekktari en Coldplay og margir spáðu því að íslenska sveitin væri við það að fara að uppskera eftir þriggja ára markvisst kynningarstarf. Af margvíslegum ástæðum sem fróðlegt er að skoða skutust Coldplay á stjörnuhimininn en markaðssetningarherferð Bellatrix dugði ekki til að treysta í sessi það mikla starf sem unnið hafði verið. Hins vegar þegar flett er í gegnum blaðaúrklippubækur frá þessum tíma má segja að árangurinn af kynningunni hafi verið langt yfir meðallagi.

Hvað varðar þróun mála hjá mér persónulega þá hef ég í æ ríkari mæli tekið að mér ráðgjafastörf. Ég hef starfað m.a. fyrir Útflutningsráð að skipulagningu á ráðstefnu um Útflutning á íslenskri tónlist þar sem ég kom til landsins með 5 aðila sem starfa í tónlstariðnaðinum í Bretlandi þar á meðal varaforstjóra SINE eða Sony Independent Network Europe og Keith Harris umboðsmann Steve Wonders. Sá síðast nefndi hefur verið hljómsveitinni Jagúar innanhandar um kynningarstarf sveitarinnar í UK. Ég hef starfað með Flugleiðum í London að tveimur kynningarvikum í Glasgow og jafnframt byggt upp fjölmiðlaumfjöllun og athygli á IcelandAirwaves og íslenskri tónlist almennt. Þannig var ég með fjórar breskar tónlistarútgáfur og eina útvarpsstöð á Airwaves þetta árið. Það er ánægjuleg viðbót að ein helsta tónlistarstöð Lundúnaborgar XFM ákvað að vera með beina útsendingu frá Íslandi 20. október um viðburði helgarinnar eftir að hafa auglýst hátíðina stanslaust í 2 vikur áður en þeir komu yfir. Time Out kynnti hátíðina jafnframt með Readers Offer viku áður en hún var, en þess utan voru með mér á Íslandi Metal Hammer, Kerrang, Bang og Bill Board.

Ég hef ennfremur starfað sem ráðgjafi fyrir Smekkleysu síðan 1. desember sl. og er nú að byggja upp útibú af fyrirtækinu í Bretlandi. Við náðum umtalsverðum árangri með útgáfu plötu með hljómsveitinni Mínus í maí sl. og komum til með að halda áfram með það verkefni. Árangurinn af því starfi var að skila sér í undirritun framsalssamnings við SINE (Sony Independent Network Europe) á öll markaðssvæði fyrir utan Ísland, Bretland, Írland og USA. Þetta er tímamótasamningur í íslenskri tónlistarsögu og gefur Smekkleysu þá sérstöðu að vera orðið samkeppnishæft við óháð plötufyrirtæki í Bretlandi. Þá er einnig kominn góður jarðvegur fyrir útgáfu á diski hljómsveitarinnar SKE og verið er að líta á önnur verkefni. Í þessu tilviki hefur náðst einstaklega góður dreifingarsamningur sem við bindum vonir við að eigi eftir að auka umsvif Smekkleysu á erlendri grundu.

Þá ber þess að geta að einnig náðist dreifingasamningur við Harmonia Mundi fyrir klassíska, heims og þjóðlagatónlist sem Smekkleysa er með á sínum snærum og hefur skapast afskaplega jákvæð umfjöllum um þær útgáfur í BBC Classic, Grammophone og Music Week jafnframt því sem Daily Telegraph hefur rýnt í Jón Leifs.

Þessa dagana er ég líka að skoða möguleikana á að setja upp "publishing" fyrirtæki með það fyrir augum að vinna einkum að framgangi íslenskrar tónlistar. Þetta er geiri sem hefur verið vanræktur á Íslandi og ég tel að sóknarfæri innan hans séu mun meiri en hingað til hefur verið talið á Íslandi.

Reynsla mín á undanförnum 5 árum hefur kennt mér að það eru margar hliðar á hvernig opinber stuðningur getur nýst best, en hins vegar eru lögmálin um skýr markmið og skipulag alltaf við lýði og þekkingin á að skilgreina verkefni ætti að vera til staðar hjá þeim fáu einstaklingum sem hafa starfað sem alþjóðlegir umboðsmenn á Íslandi.”

Botnleðja

1.
Styrkur sá sem veittur var til útrásar íslenskrar tónlistar, hvernig var hann nýttur? 

”Þessir styrkir voru allir nýttir í skipulagðar ferðir til Bretlands, Evrópu og Bandaríkjanna þar sem viðkomandi bönd komu fram yfirleitt á röð tónleika, sem og í gerð heimildarþáttar.” 
2.
Skipti hann miklu máli fyrir verkefnið á þessum tíma? 

”Í öllum tilvikum er svarið við þessari spurningu já.” 

3.
Hvernig telurðu líklegt að fjárins hefði annars verið aflað? 

”Það hefði annað hvort verið með persónulegum bankalánum viðkomandi tónlistarmanna, persónulegum fjárútlátum, eða einfaldlega að ekki hefði verið ráðist í verkefnin. Ég bendi jafnframt á að í öllum tilvikum fjármagna styrkirnir aðeins hluta verkefnisins og því hafa einstaklingar eða umboðsmaður í flestum tilvikum þurft að borga með þessum verkefnum hluta.” 

4.
Telurðu slíka styrki mikilvæga fyrir íslenskan tónlistariðnað? 

”Ég hef á undanförnum tveimur árum reynt að skilgreina hvað er mikilvægt varðandi styrkjakerfi fyrir útrás íslenskrar tónlistar og bendi á upplýsingar sem eiga að vera til hjá Útflutningsráði um ráðstefnu sem ég vann að undir merkjum ráðsins í maí árið 2002. Ég tel að styrkir í þessum geira séu jafnmikilvægir og styrkir við önnur menningarmál og útflutningsgreinar. Það er hins vegar ljóst að við þurfum að vinna að því að skilgreina átök, vinna að þeim með skipulögðum hætti og efla fagmennsku. Það er ekki síst innan ráðuneyta þar sem fagþekking á þessum geira þarf að aukast og það er nauðsynlegt að safna saman þeirri þekkingu og reynslu sem skapast hefur frá þeim tíma að Mezzoforte fyrst náði umtalsverðum árangri. Það er því jafnmikilvægt að halda utan um þá þekkingu og flytja inn meiri þekkingu með því að efla námskeiða- og ráðstefnuhald og samtvinna það við hátíðir sem Airwaves eins og að skoða hvernig verkefni eru best studd til útrásar. Við þurfum að læra af því brautryðjendastarfi sem hefur verið unnið.

Þessi list- og iðngeiri hefur ekki notið mikilla styrkja í samanburði við ýmsar aðrar greinar en árangur eintaklinga innan dægurtónlistar hefur styrkt ímynd Íslands á alþjóðavettvangi verulega. Það hafa opnast miklir möguleikar en sökum þess hversu mikil vinna felst í að kynna og koma verkefnum á framfæri náum við sem vinnum í þessum geira ekki alltaf þeim árangri sem skyldi þrátt fyrir að möguleikarnir dansi á nefinu á okkur. Það eru fáir sem hafa þekkingu á því hvað þarf til að ná árangri og verkefni eru allt of oft metin tilviljunarkennt. Þannig fær ein hljómsveit ef til vill 300,000 krónur í styrki fyrir að fara á tónlistarhátíð í New York og koma þar fram einu sinni á meðan önnur hljómsveit fær 200,000 krónur fyrir að fara í mánaðartónleikaferð þar sem búið að er að skipuleggja kynningarátak og leggja drög að útgáfu. Þarna skortir kerfið reglur til að vinna eftir og þeim aðilum sem vinna í tónlistargeiranum vitneskju um hvar er hægt að leita styrkja hvenær þeim er úthlutað og um hvaða upphæðir er að ræða. Menntamálaráðuneytið hefur komið upp ákveðnu kerfi en því er þó ábótavant. 

5.
Finnst þér að hið opinbera eigi að styrkja útrás íslenskrar tónlistar? 

”Mér finnst tvímælalaust að það eigi að vera opinber stuðningur við útrás íslenskrar dægurtónlistar eins og gerist um aðrar iðn- og listgreinar. Það eru sóknarfæri í þessum geira og tónlistarfólk á borð við Sykurmolana, Björk og Sigur Rós hafa sannað að möguleikarnir eru fyrir hendi. Það er líka mikilvægt að styrkja þau fyrirtæki og einstaklinga á Íslandi sem eru afar fáir sem hafa safnað þekkingu á hvernig hægt er að vinna að kynningu. Þetta eru án efa þeir aðilar sem styrkt hafa ímynd Íslands hvað mest og gert landið forvitnilegt. Ég efast um að það séu aðrar greinar eða einstaklingar/hópar sem hafi haft jafnmikið PR (almannatengslagildi) fyrir landið. Það ber þó líka að hafa í huga að þetta er grein sem er með háan áhættustuðul og það eru margir þættir sem geta valdið því að verkefni mistakist.”

6.
Hvað kom út úr því verkefni sem sótt var um styrk fyrir? 

”Það gekk að mestu leyti upp.”

7.
Hefðirðu hug á að sækja aftur um slíkan styrk? 

”Ég tel eðlilegt að tónlistarmenn/hópar eigi að hafa aðgang að styrkjum sem þessum en það þarf eins og ég hef bent á áður að samræma og skilgreina betur það sem er verið að reyna að gera. Með tilkomu Airwaves er líka hægt að átta sig betur á því hvaða hljómsveitir/tónlistarmenn eru komnir á það stig að styrkir séu líklegir til að bera árangur. Í þessu tilviki þarf að skoða ferlið sem verður til þegar tónlist er kynnt og hvar í ferlinu viðkomandi eru.”

8.
Hvar ert þú (verkefnið) nú staddur með tilliti til útrásar? 

”Botnleðja sjá um öll sín mál sjálfir núna en sá árangur náðist af Evrópukynningu þeirra að þeir gerðu alþjóðlegan samning við Trust Me Records í Noregi og eru í samstarfi við það fyrirtæki. Á þeim tíma sem ég vann með þeim náðust tvisvar sinnum dreifingasamningar um útgáfur sveitarinnar sem hjálpuðu til við kynninguna á hljómsveitinni. Í báðum tilvikum náðist ágætis umfjöllun um hljómsveitina en til að treysta árangurinn í sessi hefði bandið þurft að eyða meiri tíma í Bretlandi sem ekki var kostur á bæði vegna fjölskylduaðstæða eins meðlimar og eins vegna fjárskorts.

Hvað varðar þróun mála hjá mér persónulega þá hef ég í æ ríkari mæli tekið að mér ráðgjafastörf. Ég hef starfað m.a. fyrir Útflutningsráð að skipulagningu á ráðstefnu um Útflutning á íslenskri tónlist þar sem ég kom til landsins með 5 aðila sem starfa í tónlistariðnaðinum í Bretlandi þar á meðal varaforstjóra SINE eða Sony Independent Network Europe og Keith Harris umboðsmann Steve Wonders. Sá síðast nefndi hefur verið hljómsveitinni Jagúar innanhandar um kynningarstarf sveitarinnar í UK. Ég hef starfað með Flugleiðum í London að tveimur kynningarvikum í Glasgow og jafnframt byggt upp fjölmiðlaumfjöllun og athygli á IcelandAirwaves og íslenskri tónlist almennt. Þannig var ég með fjórar breskar tónlistarútgáfur og eina útvarpsstöð á Airwaves þetta árið. Það er ánægjuleg viðbót að ein helsta tónlistarstöð Lundúnaborgar XFM ákvað að vera með beina útsendingu frá Íslandi 20. október um viðburði helgarinnar eftir að hafa auglýst hátíðina stanslaust í 2 vikur áður en þeir komu yfir. Time Out kynnti hátíðina jafnframt með Readers Offer viku áður en hún var, en þess utan voru með mér á Íslandi Metal Hammer, Kerrang, Bang og Bill Board.

Ég hef ennfremur starfað sem ráðgjafi fyrir Smekkleysu síðan 1. desember sl. og er nú að byggja upp útibú af fyrirtækinu í Bretlandi. Við náðum umtalsverðum árangri með útgáfu plötu með hljómsveitinni Mínus í maí sl. og komum til með að halda áfram með það verkefni. Árangurinn af því starfi var að skila sér í undirritun framsalssamnings við SINE (Sony Independent Network Europe) á öll markaðssvæði fyrir utan Ísland, Bretland, Írland og USA. Þetta er tímamótasamningur í íslenskri tónlistarsögu og gefur Smekkleysu þá sérstöðu að vera orðið samkeppnishæft við óháð plötufyrirtæki í Bretlandi. Þá er einnig kominn góður jarðvegur fyrir útgáfu á diski hljómsveitarinnar SKE og verið er að líta á önnur verkefni. Í þessu tilviki hefur náðst einstaklega góður dreifingarsamningur sem við bindum vonir við að eigi eftir að auka umsvif Smekkleysu á erlendri grundu.

Þá ber þess að geta að einnig náðist dreifingasamningur við Harmonia Mundi fyrir klassíska, heims og þjóðlagatónlist sem Smekkleysa er með á sínum snærum og hefur skapast afskaplega jákvæð umfjöllum um þær útgáfur í BBC Classic, Grammophone og Music Week jafnframt því sem Daily Telegraph hefur rýnt í Jón Leifs.

Þessa dagana er ég líka að skoða möguleikana á að setja upp "publishing" fyrirtæki með það fyrir augum að vinna einkum að framgangi íslenskrar tónlistar. Þetta er geiri sem hefur verið vanræktur á Íslandi og ég tel að sóknarfæri innan hans séu mun meiri en hingað til hefur verið talið á Íslandi.

Reynsla mín á undanförnum 5 árum hefur kennt mér að það eru margar hliðar á hvernig opinber stuðningur geti nýst best, en hins vegar eru lögmálin um skýr markmið og skipulag alltaf við lýði og þekkingin á að skilgreina verkefni ætti að vera til staðar hjá þeim fáu einstaklingum sem hafa starfað sem alþjóðlegir umboðsmenn á Íslandi.”

Dead Sea Apple

1.
Styrkur sá sem veittur var til útrásar íslenskrar tónlistar, hvernig var hann nýttur? 

“Hann var nýttur í ferðakostnað.” 

2.
Skipti hann miklu máli fyrir verkefnið á þessum tíma? 

“Já, hann skipti miklu máli.” 

3.
Hvernig telurðu líklegt að fjárins hefði annars verið aflað? 

“Með bankaláni.” 

4.
Telurðu slíka styrki mikilvæga fyrir íslenskan tónlistariðnað?

“Slíkir styrkir eru undirstaða þess að íslensk tónlist eigi möguleika í markaðssetningu erlendis.” 

5.
Finnst þér að hið opinbera eigi að styrkja útrás íslenskrar tónlistar? 

“Já, ég er hiklaust þeirrar skoðunar.” 

6.
Hvað kom út úr því verkefni sem sótt var um styrk fyrir? 

“Markaðssetning á erlendri grundu hefur hjálpað okkur að styrkja okkur hérlendis og á án efa þátt í að við spiluðum á Airwaves.” 

7.
Hefðirðu hug á að sækja aftur um slíkan styrk? 

“Seinna meir á ég örugglega eftir að gera það.” 

8.
Hvar ert þú (verkefnið) nú staddur með tilliti til útrásar? 

“Starfandi tónlistarmaður með góð sambönd í Bandaríkjunum.”

Emiliana Torrini

1.
Styrkur sá sem veittur var til útrásar íslenskrar tónlistar, hvernig var hann nýttur?

“Fyrri styrkurinn var notaður upp í fjármögnun á uppihaldi í London þegar leitað var eftir samningum og samstarfsfólki á erlendri grund.
Seinni styrkurinn var notaður upp í fjármögnun tónleikaferðar með tónlistarkonunni Gabrielle um England.”

2.
Skipti hann miklu máli fyrir verkefnið á þessum tíma?

“Hann skipti sköpum þar sem hljómplötufyrirtækið ákvað með of skömmum fyrirvara að draga úr fjárveitingu sinni fyrir þessa tilteknu ferð árið 2000. Árið á undan auðveldaði styrkurinn til muna allt ferlið.”

3.
Hvernig telurðu líklegt að fjárins hefði annars verið aflað?

“Ég þurfti að fjármagna þessa ferðir persónulega og með lánsfé að hluta og styrkirnir drógu úr þeirri fjármögnun.”

4.
Telurðu slíka styrki mikilvæga fyrir íslenskan tónlistariðnað?

“Styrkir sem styðja við eflingu tónlistar á Íslandi eru að sjálfsögðu mikilvægir þar sem litlar tekjur skapast af sölu eða sköpun tónlistar hér á landi. Í þessu tiltekna verkefni er sótt um styrk vegna markaðsetningar í Bandaríkjunum - sem flokkast undir útrásar-hugtakið sem hefur verið í gangi undanfarið og ég vil leyfa mér að setja spurningu við það í sumum tilfellum. Í þessu tilfelli hef ég þó engar efasemdir um ágæti styrksins þar sem tónlistariðnaðurinn gengur í gegnum gagngerar breytingar vegna breyttrar notkunar á tónlist og þarf á öllum þeim stuðningi og skilningi sjórnvalda að halda sem frekast getur.”

5.
Finnst þér að hið opinbera eigi að styrkja útrás íslenskrar tónlistar?

“Að öllu jöfnu ættu markaðsöfl að ráða hvort erlendir aðilar sjái sér fært að flytja tónlist inn frá íslandi. Mikilvægast er að styðja við menningu og listir á Íslandi, sem sagt að rækta garðinn, því það er sköpunargleðin og útgeislunin sem ræður ríkjum, en ekki rembingur við framleiðslu á söluvænu efni. Erfitt getur verið fyrir stjórnvöld, einstaka hagsmunahópa eða jafnvel ríkisrekin fjármögnunarfyrirtæki að gera upp á milli styrkþega og hvort um samkeppnisbrot sé að ræða. Nauðsynlegt er þó fyrir tónlistarmenn að fá aukin tækifæri til tónleikahalds, en það getur skapast með bættri aðstöðu á Íslandi og eflingu tólistaratburða hérlendis sem einnig færir ferðamenn hingað heim.”

6.
Hvað kom út úr því verkefni sem sótt var um styrk fyrir?

“Staðan í dag.”
7.
Hefðirðu hug á að sækja aftur um slíkan styrk?

“Ég verð að viðurkenna að ég hef ekki verið dugleg að sækja um styrki þar sem oftast finnst mér vinnan á bak við það ekki skila árangri síns erfiðis. Viðbrögð iðnaðarráðuneytis hafa verið einstök og ótrúlega röggsöm. Valgerður Sverrisdóttir ráðherra á stórt lof skilið fyrir. Vissulega hefði ég áhuga á að sækja um styrki fyrir mína listamenn til að auka möguleika á frekari markaðssetningu afurða þeirra og til að skapa vænlegra starfsumhverfi.”

8.
Hvar ert þú (verkefnið) nú staddur með tilliti til útrásar?

“Of langt mál er að útlista stöðuna núna, en það sem skiptir máli er að við höfum gefið út hljómplötu núna í flestum löndum heims, en þess má geta að einungis 25% af hljómplötum sem bandarísk fyrirtæki skuldbinda sig til að gefa út sjá dagsins ljós. Við fáum fjármagn til að halda áfram til gerðar annarar plötu, en raunverulegar tekjur fylgja náttúrulega sölumagni afurðarinnar. Þetta er uppbyggingarstarf sem getur tekið langan tíma og fylgir því ekki háhraða fjármögnunarkröfu fjárfesta. Kannski er þess vegna einmitt þörf á utanaðkomandi stuðningi?!”

Ensími

1.
Styrkur sá sem veittur var til útrásar íslenskrar tónlistar, hvernig var hann nýttur?

“Styrkurinn var nýttur fyrst og fremst til þess að koma hljómsveitinni af landinu, þ.e. fyrir flugi. Ef eitthvað var afgangs gekk það upp í gistikostnað.”

2.
Skipti hann miklu máli fyrir verkefnið á þessum tíma?

“Styrkurinn skipti gífurlega miklu máli fyrir verkefnið og án styrkjaveitinga hefði þetta ekki verið mögulegt nema með dýrum lántökum.”

3.
Hvernig telurðu líklegt að fjárins hefði annars verið aflað?

“Með lántökum, fyrst og fremst. Einnig heldur hljómsveitin fjáröflunartónleika og reynir að selja boli og diska og safna þannig einhverjum upphæðum sem kannski duga til þess að meðlimir geti fætt sig í einhverja daga.”

4.
Telurðu slíka styrki mikilvæga fyrir íslenskan tónlistariðnað?

“Við teljum slíka styrki ákaflega mikilvæga fyrir íslenskan tónlistariðnað (ef iðnað skildi kalla). Það er kominn tími til þess að íslenska ríkið átti sig á þessari auðlind og kynningu á landi og þjóð sem að tónlistin getur verið. Það þarf ekki annað en að líta á löndin í kringum okkur til þess að sjá hverju svona stuðningur hefur verið að skila. Svo dæmi sé tekið um  Svíðþjóð en þar er tónlistariðnaðurinn ein stærsta útflutningsgreinin. Einnig er áhugi erlendra fyrirtækja sífellt að aukast á þeirri tónlist og hljómsveitum sem koma frá íslandi. En flest fyrirtæki veigra sér við að semja við íslenskar hljómsveitir vegna þess gífurlega kostnaðar við tónleikaferðir og kynningarherferðir.”

5.
Finnst þér að hið opinbera eigi að styrkja útrás íslenskrar tónlistar?

“Með styrkveitingum til þeirra aðila sem geta sýnt fram á að þeir eigi eitthvað erindi á alþjóðlegan markað. Einnig að ráðuneytin haldi markvisst úti kynningum á íslenskri tónlist. t.d. með kynningarbásum á alþjóðlegum kaupstefnum, s.s. Midem, South By Southwest og fleiri sambærilegum.”

6.
Hvað kom út úr því verkefni sem sótt var um styrk fyrir?

”Það hefur heilmikið komið út úr þeim verkefnum sem sótt var um styrk fyrir. Hljómsveitin Ensími hefur nú gert samning við Þýsku umboðskrifstofuna Cargo Records í Þýskalandi, sem vinnur nú markvisst að því að kynna hljómsveitina á alþjóða vettvangi. Einnig eru í gangi viðræður við nokkur erlend fyrirtæki um hugsanlegt samstarf. Og það er alveg ljóst að til þess að íslenskar hljómsveitir nái árangri erlendis þarf að vera sýnilegur og að getað sett upp "show case" tónleika fyrir áhugasöm fyrirtæki hvort sem það er gert hérlendis eða erlendis. Allt kostar þetta skildinginn.”

7.
Hefðirðu hug á að sækja aftur um slíkan styrk?

“Já, svo sannarlega. Enginn vafi á því.”

8.
Hvar ert þú (verkefnið) nú staddur með tilliti til útrásar?

“Eins og fram hefur komið þá hefur hljómsveitin Ensími náð samningum við þýska umboðsskrifstofu og ýmsar þreifingar eru í gangi með útgáfumál. Og til þess að árangur náist þarf að vera sýnilegur og möguleikinn að geta sótt um styrk til þessa er ómetanlegur og án slíks fyrirkomulags er nánast ógerlegt að ná árangri. Ég er sannfærður um að fjölmargar íslenskar hljómsveitir og tónlistarmenn væru búnir að gera stórkostlega hluti á heimsvísu ef að eitthvað ákveðið kerfi væri í gangi sem styddi við bakið á þessum aðilum og hjálpaði þeim á leið sinni að settu marki.”

Jagúar

1.
Styrkur sá sem veittur var til útrásar íslenskrar tónlistar, hvernig var hann nýttur? 

Fyrsti styrkurinn fór í að greiða kostnað vegna ferðar okkar til Gautaborgar.  Annar styrkurinn fór svo í að greiða hluta af þeim kostnaði sem hlaust af ferð hljómsveitarinnar til tónleikahalds í Belgíu og Hollandi og sá þriðji í sömu hluti í tónleikaferð um Evrópu.

2.
Skipti hann miklu máli fyrir verkefnið á þessum tíma?

Styrkirnir gerðu okkur kleift að fara í ferðirnar og hvað þá síðari varðar, þá skiptu þeir sköpum í því að okkur tókst að greiða nær allan beinan kostnað, svo sem bílaleigu, hljóðfæraleigu, gistingu og þess háttar. Að sjálfsögðu reiknuðu hljómsveitarmeðlimir ekki nein laun í dæmið.

3.
Hvernig telurðu líklegt að fjárins hefði annars verið aflað? 

Að öllum líkindum með yfirdrætti í banka og lántökum. 

4.
Telurðu slíka styrki mikilvæga fyrir íslenskan tónlistariðnað? 

Algjörlega. Slíkir styrkir eru gríðarlega mikilvægir fyrir íslenska tónlistarmenn.  Þetta á ekki síst við um yngri og óþekktari aðila sem þurfa á öllum þeim stuðningi að halda sem mögulegur er.

5.
Finnst þér að hið opinbera eigi að styrkja útrás íslenskrar tónlistar? 

Já, það er ekki spurning. Alls staðar þar sem við höfum spilað höfum við vakið athygli á landi og þjóð. Þetta á við í Þýskalandi, Belgíu, Hollandi, Svíþjóð, Noregi, Bretlandi, Bandaríkjunum, Austurríki og Sviss, svo nokkur lönd séu nefnd.  Athygli hljómsveitarinnar hefur vakið athygli á landinu.  Í raun má segja að Ísland fái ekki betri auglýsingu en íslenska menningu á erlendri grundu.

6.
Hvað kom út úr því verkefni sem sótt var um styrk fyrir? 

Hægt er að draga það saman í þeirri staðreynd að við erum að vinna nýja plötu sem stefnt er að að gefa út á alþjóðlegum markaði. Styrkir þeir sem við fengum voru einn mikilvægur hlekkur í þeirri keðju sem kom því í framkvæmd.

7.
Hefðirðu hug á að sækja aftur um slíkan styrk? 

Já, við sjáum fyrir okkar gríðarlega kostnaðarsama kynningarvinnu erlendis og því þurfum við að hafa aðgang að meira fé.  Allir styrkir sem við getum fengið, létta undir í því efni.

8.
Hvar ert þú (verkefnið) nú staddur með tilliti til útrásar? 

Við erum komnir með sambönd í tónlistarheiminum víða sem auðveldar okkur að markaðssetja okkur sem hljómveit og okkar næstu plötu.  Við höfum verið að spila á helstu jassklúbbum Evrópu og stórum útihátíðum á sumrin.

Jóhanna Guðrún

1.
Styrkur sá sem veittur var til útrásar íslenskrar tónlistar, hvernig var hann nýttur?

“Til ferðalaga fyrir Jóhönnu Guðrúnu til að fá plötusamning.” 

2.
Skipti hann miklu máli fyrir verkefnið á þessum tíma?

“Já, mjög miklu máli.”

3.
Hvernig telurðu líklegt að fjárins hefði annars verið aflað?

“Allur þessi ferill sem ég fór í gegnum með Jóhönnu var mjög kostnaðarsamur og eitthvað sem ég gat ekki séð fyrirfram. Ef við hefðum ekki fengið þá styrki sem við fengum hefðum við ekki náð svona langt.”

4.
Telurðu slíka styrki mikilvægi fyrir íslenskan tónlistariðnað?

“Já.”

5.
Finnst þér að hið opinbera eigi að styrkja útrás íslenskrar tónlistar?

“Já, engin spurning.”

6.
Hvað kom út úr því verkefni sem sótt var um styrk fyrir?

“Plötusamningur við stærsta plötufyrirtæki í heimi. Erum staddar í upptökum núna í Bandaríkjunum þar sem þeir borga allan brúsann.” 

7.
Hefðirðu hug á að sækja aftur um slíkan styrk?

“Ef ég þarf.”

8.
Hvar ert þú (verkefnið) nú staddur með tilliti til útrásar?

“Með einn stærsta plötusamning sem hefur verið gerður á Íslandi og sennilega sem er gerður þessa dagana.” 

Leaves

1.
Styrkur sá sem veittur var til útrásar íslenskrar tónlistar, hvernig var hann nýttur?

“Styrkurinn var notaður upp í kostnað við tónleika í NY (CMJ) og Boston 23. og 24. október 2003 í kjölfar tónleikaferðar um Bandaríkin í september síðastliðinn.”

2.
Skipti hann miklu máli fyrir verkefnið á þessum tíma?

“Aukatónleika var um að ræða þar sem boð barst seint um þennan möguleika að spila á CMJ (collage music journal marathon) og of tímafrekt og langsótt hefði verið að fá hljómplötufyrirtæki okkar til að samþykkja ferðalagið með svo stuttum fyrirvara. Með styrkveitingunni var okkur kleift að að taka skjótar ákvarðanir og framkvæma ferðina.”

3.
Hvernig telurðu líklegt að fjárins hefði annars verið aflað?

“Í öllu eðlilegu árferði hefði hljómsveitin lagt út fyrir ferðinni sjálf og sótt á hljómplötufyrirtækið eftir á um fjármögnun, en kreppa sú sem tónlistariðnaðurinn erlendis stendur fyrir framan þýðir einfaldlega að hljómplötufyrirtækið hefði ekki getað borgað svo háan kostnað vegna tveggja tónleika og því ferðin ekki framkvæmd.”

4.
Telurðu slíka styrki mikilvæga fyrir íslenskan tónlistariðnað?

“Styrkir sem styðja við eflingu tónlistar á Íslandi eru að sjálfsögðu mikilvægir þar sem litlar tekjur skapast af sölu eða sköpun tónlistar hér á landi. Í þessu tiltekna verkefni er sótt um styrk vegna markaðsetningar í Bandaríkjunum - sem flokkast undir útrásar-hugtakið sem hefur verið í gangi undanfarið og ég vill leyfa mér að setja spurningu við það í sumum tilfellum. Í þessu tilfelli hef ég þó engar efasemdir um ágæti styrksins þar sem tónlistariðnaðurinn gengur í gegnum gagngerar breytingar vegna breyttrar notkunar á tónlist og þarf á öllum þeim stuðningi og skilningi sjórnvalda að halda sem frekast getur.”

5.
Finnst þér að hið opinbera eigi að styrkja útrás íslenskrar tónlistar?

“Að öllu jöfnu ættu markaðsöfl að ráða hvort erlendir aðilar sjái sér fært að flytja tónlist inn frá íslandi. Mikilvægast er að styðja við menningu og listir á Íslandi, sem sagt að rækta garðinn, því það er sköpunargleðin og útgeislunin sem ræður ríkjum, en ekki rembingur við framleiðslu á söluvænu efni. Erfitt getur verið fyrir stjórnvöld, einstaka hagsmunahópa eða jafnvel ríkisrekin fjármögnunarfyrirtæki að gera upp á milli styrkþega og hvort um samkeppnisbrot sé að ræða. Nauðsynlegt er þó fyrir tónlistarmenn að fá aukin tækifæri til tónleikahalds, en það getur skapast með bættri aðstöðu á Íslandi og eflingu tólistaratburða hérlendis sem einnig færir ferðamenn hingað heim.”

6.
Hvað kom út úr því verkefni sem sótt var um styrk fyrir?

“Fyrir það fyrsta að geta tekið þátt í stærstu óháðu tónlistarmessu í Bandaríkjunum fyrir ungt háskólafólk var ómetandi. Í kjölfarið fékk hljómsveitin umfjöllun í öllum miðlum CMJ. Seinni aukatónleikarnir í Boston gerðu það að verkum að stærsta útvarpstöðin þar, WFNX, hefur tekið lag af breiðskífunni og sett á svokallaðan útvarpslista sem hefur verulega þýðingu fyrir sölu hljómplatna á Boston svæðinu. 

7.
Hefðirðu hug á að sækja aftur um slíkan styrk?

“Ég verð að viðurkenna að ég hef ekki verið duglegur að sækja um styrki þar sem oftast finnst mér vinnan á bak við það ekki skila árangri síns erfiðis. Viðbrögð iðnaðarráðuneytis hafa verið einstök og ótrúlega röggsöm. Valgerður Sverrisdóttir ráðherra á stórt lof skilið fyrir. Vissulega hefði ég áhuga á að sækja um styrki fyrir mína listamenn til að auka möguleika á frekari markaðssetningu afurða þeirra og til að skapa vænlegra starfsumhverfi.”

8.
Hvar ert þú (verkefnið) nú staddur með tilliti til útrásar?

“Of langt mál er að útlista stöðu umbjóðenda minna, en það sem skiptir máli er að við höfum gefið út hljómplötu núna í flestum löndum heims, en þess má geta að einungis 25% af hljómplötum sem bandarísk fyrirtæki skuldbinda sig til að gefa út sjá dagsins ljós. Við fáum fjármagn til að halda áfram til gerðar annarar plötu, en raunverulegar tekjur fylgja náttúrulega sölumagni afurðarinnar. Þetta er uppbyggingarstarf sem getur tekið langan tíma og fylgir því ekki háhraða fjármögnunarkröfu fjárfesta. Kannski er þess vegna einmitt þörf á utanaðkomandi stuðningi?!”

Lhooq

1.
Styrkur sá sem veittur var til útrásar íslenskrar tónlistar, hvernig var hann nýttur?

“Styrkurinn var nýttur til að greiða fyrir ferðir til að gera samninga um útgáfu og publishing (forleggjarasamning).”

2.
Skipti hann miklu máli fyrir verkefnið á þessum tíma?

“Já, styrkurinn var algert úrslitaatriði að við hefðum getað markaðssett okkur erlendis.”

3.
Hvernig telurðu líklegt að fjárins hefði annars verið aflað?

“Ég tel það harla ólíklegt að við hefðum getað fjármagnað þessa ferð upp á okkar eigin spýtur.” 

4.
Telurðu slíka styrki mikilvæga fyrir íslenskan tónlistariðnað?

“Já, við teljum þá nauðsynlega. Samkeppnin er mikil á alþjóðavísu og það þarf að gera hlutina "professionalt" til þess að eiga möguleika. Það er enginn infrastruktur til í landinu sem styður við bakið á upprennandi hljómsveitum eða tónlistarmönnum sem eiga erindi til útlanda. Hljómplötufyrirtæki hafa ekki bolmagn til að taka þá fjárhagslegu áhættu sem felst í slíkri markaðssókn og ekki er hefð fyrir einkafjárfestingum í slíku. Með því að festa þess konar styrkjakerfi í sessi, er búinn til vísir að “infrastruktur” sem hægt er að þróa og gera að virku tæki til útflutnings á íslenskri tónlist.”

5.
Finnst þér að hið opinbera eigi að styrkja útrás íslenskrar tónlistar?

“Alveg hiklaust. Slíkt margborgar sig, bæði í menningarlegu og viðskiptalegu tilliti. Íslensk tónlist er sú listgrein sem borið hefur hróður landsins hvað víðast. Það er auðvelt að sýna fram á að þessum peningum er vel varið. Ekki eru bara búin til menningarverðmæti, heldur er líka stuðlað að útflutningi á markaðsvöru sem getur skilað sér margfalt aftur í ríkiskassann, ef vel gengur. Þá er ótalin sú landkynning sem íslenskir tónlistarmenn eru og þeim áhrifum sem það hefur á ferðamannastraum til landsins. Flugleiðir eru löngu búnir að gera sér grein fyrir mikilvægi þessa fyrir ferðabransann, sem þeir sýna í verki með styrkveitingum og med Iceland Airwaves-hátíðinni, sem þeir standa fyrir ár hvert.”

6.
Hvað kom út úr því verkefni sem sótt var um styrk fyrir?

“Lhooq fekk samning vid Echo útgáfuna en þeir vörðu um 25 milljónum króna í að gera hljómdisk sem kom út árið 1999. Þá gerði hljómsveitin forleggjarasamning vid BMG-risann, sem hljóðaði upp á einar 25 milljónir?”

7.
Hefðirðu hug á að sækja aftur um slíkan styrk?

“Já. Það er engin spurning.“

8.
Hvar ert þú (verkefnið) nú staddur með tilliti til útrásar?

“Sjá svar 6.”

Magnús Scheving

1.
Hvernig var styrkurinn, sem veittur var, nýttur?

Styrkurinn nam 800.000 krónum. Magnús Scheving notaði hann til þess að gera úttekt á markaðsumhverfinu, kynna sér hugsanlega keppinauta, finna jarðveg fyrir Latabæ og grundvöll fyrir útrás fyrirtækisins.  

2.
Skipti hann miklu máli fyrir verkefnið á þessum tíma?

Allt skiptir máli og telur þegar á heildina er litið. 

3.
Hvernig telurðu líklegt að til fjárins hefði annars verið aflað?

Með tekjum af seldum vörum, en þá hefði þetta tekið mun lengri tíma.

4.
Telurðu slíka styrki mikilvæga fyrir íslenska list?

Já, allt sem eflir list og útrás og útflutning á óhefðbundnum atvinnugreinum styrkir og eflir íslenskt atvinnulíf og gerir það fjölbreytilegra til lengri tíma litið.

5.
Finnst þér að hið opinbera eigi að styrkja útrás á íslenskri list?

Já, tvímælalaust.  Það mun efla áhuga allra á landinu, auka jafnvel ferðamannastraum hingað, etc. (sbr. Allir þekkja Björk) – Jafnframt er verið að styrkja listamenn til að stækka markhóp sinn þar sem erfitt er að lifa af list í svo litlu landi sem Ísland er.  Sem styrkir nýjar atvinnugreinar og eykur á fjölbreytni hagkerfisins.

6.
Hvað kom út úr því verkefni sem sótt var um styrk fyrir?

Með styrknum var lagður grunnur að því verkefni sem er í burðarliðnum núna, þ.e. að framleiða 40 sjónvarpsþætti fyrir Nickelodeon í USA.  Hann hjálpaði Magnúsi og samstarfsmönnum hans í því umhverfi sem Latibær þurfti að sækja á til þess að ná þeim árangri sem hefur náðst í dag.

7.
Hefðirðu hug á að sækja aftur um slíkan styrk?

Það er alltaf í skoðun að nýttir séu þeir styrkir sem eru í boði. Mikið af þeirri  grunnvinnu (sem tekur alltaf meiri tíma en menn halda) sem þarf að inna af hendi í tengslum við útrás fyrirtækja getur verið erfitt að vinna án styrkja.

8.
Hvar er verkefnið nú statt með tilliti til útrásar?

Latibær hefur gert sjónvarpssýningarsamning við kapalsjónvarpsstöðina Nickelodeon i Bandaríkjunum. Stöðin ætlar að sýna 40 sjónvarpsþætti sem eru að fara í framleiðslu hér á Íslandi (gott dæmi um útrásarverkefni sem er að skila verulegum árangri og eflir kvikmyndaiðnaðinn) – hugsanlegt er að Latibær setji Ísland á kortið sem alvöruland til þess að framleiða sjónvarpsþætti.

Margrét Kristín Blöndal

1.
Styrkur sá sem veittur var til útrásar íslenskrar tónlistar, hvernig var hann nýttur?

“Til að komast leiða minna í flugi.”

2.
Skipti hann miklu máli fyrir verkefnið á þessum tíma?

“Já, hann gerði það vissulega. Ég var að fylgja eftir nýútkominni plötu á erlendum vettvangi.”

3.
Hvernig telurðu líklegt að fjárins hefði annars verið aflað?

“Með eigin framlagi, þá væntanlega með bankaláni.”

4.
Telurðu slíka styrki mikilvæga fyrir íslenskan tónlistariðnað?

“Já, algerlega. Í raun forsenda fyrir að við getum kynnt okkar tónlist á erlendri grundu.”

5.
Finnst þér að hið opinbera eigi að styrkja útrás íslenskrar tónlistar?

“Já, ekki spurning. Kynning á íslenskri tónlist er heilmikil landkynning.”

6.
Hvað kom út úr því verkefni sem sótt var um styrk fyrir?

“Tónleikaferðin var til þess að fylgja eftir nýútkominni plötu. Fyrir vikið stuðlaði ég að enn frekari útbreiðslu og kynningu á minni tónlist.”

7.
Hefðirðu hug á að sækja aftur um slíkan styrk?

“Já, án efa. Án utanaðkomandi styrkja er mjög erfitt að kynna íslenska tónlist erlendis. Kostnaðurinn er það mikill.”

8.
Hvar ert þú (verkefnið) nú staddur með tilliti til útrásar?

“Í raun hafa slíkar tónleikaferðir keðjuverkandi áhrif, bæði fyrir viðkomandi tónlistarmann, sem og aðra sem fylgja í kjölfarið. Að vissu leyti er verið að ryðja brautina fyrir aðra sem koma á eftir.”

Maus/Birgir Örn Steinarsson
1.
Styrkur sá sem veittur var til útrásar íslenskrar tónlistar, hvernig var hann nýttur? 

”Hann var nýttur í tónleikaferðalag til Danmerkur, þar sem leikið var í tveimur borgum, fyrst í Óðinsvé og svo Kaupmannahöfn, seinni tónleikarnir voru haldnir á Vega, sem er virtasti tónleikastaður landsins, og þeir voru teknir upp af danska ríkisútvarpinu, og leiknir 3 sinnum í heild sinni. Síðan þá höfum við margsinnis farið í ferðir út, þó að við höfum ekki sótt um styrki hjá ykkur. Höfum þá fundið aðrar leiðir, t.d. hjá FTT, Reykjavík Loftbrú og fleira. Höfum þó aldrei viljað leita á náðir fyrirtækja, þar sem þau krefjast þess nær undantekningarlaust að listamenn gefi lög sín, eða réttindi í auglýsingar eða eitthvað þvíumlíkt. Höfum svo án undantekningar komið út í stórum mínus á endanum.”

2.
Skipti hann miklu máli fyrir verkefnið á þessum tíma? 

”Við vorum að fylgja eftir áhuga sem við höfðum fengið frá Danmörku, eftir útgáfu kvikmyndarinnar Popp í Reykjavík og vorum að reyna finna leiðir fyrir okkur til þess að koma plötum okkar á markað í Danmörku. Styrkurinn gerði það einfaldlega kleift að við gætum gert þetta. Við hefðum í raun ekki geta farið án hans, svo einfalt er það nú.”

3.
Hvernig telurðu líklegt að fjárins hefði annars verið aflað? 

”Við erum allir í dagvinnu með þessu svo við hefðum bara þurft að setja þetta á vísa, búta niður reikninginn og borga seinna. Oftast er ekki nægilega mikil innkoma fyrir tónleika, til þess að borga svona.” 

4.
Telurðu slíka styrki mikilvæga fyrir íslenskan tónlistariðnað? 

”Þegar sveitir eru komnar með samning, er kominn fjárstykur aðili til þess að hjálpa tónlistarfólki til að komast af klakanum, en þangað til að því takmarki er náð, er það algjörlega lífsnauðsynlegt fyrir hljómsveitir að fá einhverja styrki. Reykjavík Loftbrú hjálpar mikið, en er bara ekki alveg nóg. Það eru t.d. engir popp/rokktónlistarmenn á listamannalaunum eða neitt slíkt, flestar þeirra sveita sem hafa tækifæri til þess að koma sér á framfæri úti, eru sveitir sem fylla ekki sveitaballastaðina hér, og þess vegna er ekki nægilega mikill peningur í þessu til þess að listsköpunin standi undir sér, ein og sér. Þannig að svar mitt er eitt stórt JÁ.”

5.
Finnst þér að hið opinbera eigi að styrkja útrás íslenskrar tónlistar? 

”Já, án efa. Þetta skilar sér aftur í kassann til ykkar, þegar hlutir fara af stað. Peningarnir koma til ykkar aftur í gegnum skatta af höfundarlaunum, plötusölu, tónleikastandi, hljóðfærakaupum, og ég veit ekki hvað og hvað. Ef litið er t.d. til Svíþjóðar er tónlist 2. eða 3. stærsta útflutningsvaran. Ástæðan er vegna aukins skilnings stjórnvalda og ef allt væri í lagi hér heima, væri Björk t.d. að borga skattinn sinn hér!”

6.
Hvað kom út úr því verkefni sem sótt var um styrk fyrir? 

”Upptaka danska ríkisútvarpsins af tónleikunum var leikin 3 sinnum, ég hugsa að skatturinn sem þið tókuð af höfundarlaununum okkar þar, og skatturinn sem var tekinn af styrknum sjálfum, hafi farið langleiðina með að borga ykkur allan peninginn til baka. Við græddum svo aukin sambönd og fleiri tækifæri sem við höfum síðar nýtt okkur. Ég hef t.d. út af þessu komið fleiri íslenskum tónlistarmönnum í sambandi við þessa aðila þar, og út úr því hafa listamenn haldið nokkra tónleika í Danmörku, m.a. á Hróarskeldu. Þannig að eitt leiðir af öðru í þessum heimi.” 

7.
Hefðirðu hug á að sækja aftur um slíkan styrk? 

”Alveg án efa. Við gerum það yfirleitt þegar við sjáum ástæðu til, annars ekki. Ég veit ekki um eina einustu sveit sem er að misnota slíkt.”

8.
Hvar ert þú (verkefnið) nú staddur með tilliti til útrásar? 

”Þetta hefur skilað góðum árangri hjá okkur. Maus er að skrifa undir útgáfusamning við þýskt plötufyrirtæki sem heitir Defiance Records. Þetta þýðir að a.m.k. næstu 2 Maus plötur verða gefnar út um alla Evrópu. Maus var að ráða til sín lögfræðing í London, og hefur verið sýndur mikill áhugi af bæði umboðsmönnum og plötufyrirtækjum í Bretlandi. Við höfum síðasta árið verið í samstarfi við þýska upptökustjóra, hjá Topspin Music í Köln, og margt gott komið úr því samstarfi. Platan okkar nýja, Musick, kemur út í Evrópu í janúar og þá verður sko ástæða til þess að sækja um svona styrki því þá tekur við fjöldi tónleikaferðalaga til flestra landa Evrópu.”

Mínus

1.
Styrkur sá sem veittur var til útrásar íslenskrar tónlistar, hvernig var hann nýttur? 

”Hljómsveitin Mínus fór í tvær tónleikaferðir til Bretlands og eina til Bandaríkjanna eins og listað er í umsókn til ráðuneytisins.”

2.
Skipti hann miklu máli fyrir verkefnið á þessum tíma? 

”Já hann hafði úrslitaáhrif á að við gætum farið út og kynnt okkur í tengslum við útgáfu á nýrri plötu okkar.”

3.
Hvernig telurðu líklegt að fjárins hefði annars verið aflað? 

”Ég get bara ekki sagt til um það.”

4.
Telurðu slíka styrki mikilvæga fyrir íslenskan tónlistariðnað? 

”Já, mjög svo. Afar erfitt að markaðssetja sig á erlendum vettvangi án opinberra styrkja.”

5.
Finnst þér að hið opinbera eigi að styrkja útrás íslenskrar tónlistar? 

”Já, alveg tvímælalaust. Styrkirnir skila sér til baka með ýmsum hætti.”

6.
Hvað kom út úr því verkefni sem sótt var um styrk fyrir? 

”Við fengum mikla umfjöllun í rokkpressunni bæði í UK og USA. Plötufyrirtækið okkar Smekkleysa er jafnframt í viðræðum um framsalssamninga sem eiga eftir að hjálpa frekari markaðssetningu á hljómsveitinni.”

7.
Hefðirðu hug á að sækja aftur um slíkan styrk? 

”Já, á því leikur enginn vafi.”

8.
Hvar ert þú (verkefnið) nú staddur með tilliti til útrásar?

”Við erum búnir að fá okkur umboðsmann í Bretlandi og erum í samvinnu við hann og Smekkleysu að skipuleggja frekari útrás, smáskífuútgáfu í janúar, endurútgáfu á Halldóri Laxness í febrúar og annarri smáskífu í mars. Það er mikill áhugi í Bretlandi og okkur hefur verið boðið í útvarpsupptökur á BBC og XFM jafnframt því sem fjöldi tímarita hefur tekið viðtöl við okkur eða ætla sér að birta gagnrýni um tónleikahald okkar og útgáfur. Við erum líka í samstarfi við "underground" fyrirtæki í Bretlandi sem heitir Captain of Industry sem hefur gefið út lög með okkur.”

Orgelkvartettinn Apparat

1.
Styrkur sá sem veittur var til útrásar íslenskrar tónlistar, hvernig var hann nýttur?

“Styrkurinn var nýttur til að hjálpa til við fjármögnun tónleikaferðar, sem liður í að afla dreifingar og forleggjarasamningum erlendis. Meðfylgjandi er nánari greinargerð vegna styrksins. 

2.
Skipti hann miklu máli fyrir verkefnið á þessum tíma?

“Já, styrkurinn var algert úrslitaatriði að við hefðum getað kynnt okkur á erlendum markaði.”

3.
Hvernig telurðu líklegt að fjárins hefði annars verið aflað?

“Það er ólíklegt að okkur hefði tekist að fjármagna þessa ferð án utanaðkomandi styrkja.”

4.
Telurðu slíka styrki mikilvæga fyrir íslenskan tónlistariðnað?

“Já, við teljum þá nauðsynlega. Samkeppnin er mikil á alþjóðavísu og það þarf að gera hlutina "professionalt" til þess að eiga möguleika. Það er enginn infrastruktur til í landinu sem styður við bakið á upprennandi hljómsveitum eða tónlistarmönnum sem eiga erindi til útlanda. Hljómplötufyrirtæki hafa ekki bolmagn til ad taka þá fjárhagslegu áhættu sem felst í slíkri markaðssókn og ekki er hefð fyrir einkafjárfestingum í slíku. Með því að festa þess konar styrkjakerfi í sessi, er búinn til vísir að infrastruktur sem hægt er að þróa og gera að virku tæki til útflutnings á íslenskri tónlist.”

5.
Finnst þér að hið opinbera eigi að styrkja útrás íslenskrar tónlistar?

“Alveg hiklaust. Slíkt margborgar sig, bæði í menningarlegu og viðskiptalegu tilliti. Íslensk tónlist er sú listgrein sem borið hefur hróður landsins hvað víðast. Það er auðvelt að sýna fram á að þessum peningum er vel varið. Ekki eru bara búin til menningarverðmæti, heldur er líka stuðlað að útflutningi á markaðsvöru sem getur skilað sér margfalt aftur í ríkiskassann, ef vel gengur. Þá er ótalin sú landkynning sem íslenskir tónlistarmenn eru og þeim áhrifum sem það hefur á ferðamannastraum til landsins. Flugleiðir eru löngu búnir að gera sér grein fyrir mikilvægi þessa fyrir ferðabransann, sem þeir sýna í verki með styrkveitingum og med Iceland Airwaves-hátíðinni, sem þeir standa fyrir ár hvert.”

6.
Hvað kom út úr því verkefni sem sótt var um styrk fyrir?

“Útkoman kemur að hluta fram í meðfylgjandi greinargerð, en hljómsveitin er í samningaviðræðum vid Bubblecore útgáfuna i USA (sem gefur út hljómsveitina Múm þar i landi). Þeir samningar eru nálægt því að nást, en samkvæmt þeim mun fyrirtækið gefa út plötuna Apparat Organ Quartet í mars á næsta ári og setja fjármagn í hljómleikaferð með hljómsveitinni um Bandaríkin snemma á næsta ári.

Þá erum við í viðræðum við hinn þekkta upptökustjóra Roy Thomas Baker (the Cars, Queen, Devo og fl.) en hann hefur sýnt mikinn áhuga á að vinna með hljómsveitinni og vill koma að upptökum og markaðssetningu á næstu plötu sveitarinnar.”

7.
Hefðirðu hug á að sækja aftur um slíkan styrk?

“Á því leikur enginn vafi. Í raun eru slíkir styrkir forsenda þess að við getum sótt á önnur mið en Íslandsmið.”

8.
Hvar ert þú (verkefnið) nú staddur með tilliti til útrásar?

“Sjá svar 6.”

Fylgiskjal frá Orgelkvartettnum Apparat:

Greinargerð vegna styrkveitingar frá iðnaðarráðuneytinu.

Tónleikaferðir Orgelkvartettsins Apparat til Skandinavíu, London og New York.

Þessi fyrsti hluti áætlunar okkar hófst með tónleikum í Svíþjóð, á Íslendingadegi þann 28. maí. Þá spilaði hljómsveitin kvöldið áður á þaki Kulturhuset sem er í miðborg Stokkhólms. Þessir tónleikarnir fengu frábæra dóma í Dagens Nyheter.

Þá var ferðinni heitið til Danmerkur, á Spot-festival í Árósum. Þar lék hljómsveitin ásamt mörgum af ferskustu hljómlistamönnum Norðurlanda. Þessi hátíð er mikilvægt kynningartæki fyrir nýjar Skandinavískar hljómsveitir og er hún fjölsótt af atvinnufólki í tónlistariðnaðinum.

Þann 19. júní spilaði hljómsveitin tónleika á 93 Feet East klúbbnum í London. Þetta voru "showcase" tónleikar þar sem fulltrúum útgáfufyrirtækja var boðið að sjá hljómsveitina. Einnig voru tónleikarnir liður í kynningu á nýrri smáskífu frá sveitinni, "Romantika", sem var gefin út af breska fyrirtækinu Duophonic Super 45´s, sem er í eigu hljómsveitarinnar Stereolab.

Bæði tónleikarnir og smáskífan vöktu athygli og var að þeim gerður góður rómur. (Sjá meðfylgjandi blaðadóma).

Í framhaldi af þessum tónleikum hafa farið í gang viðræður við þekkt breskt útgáfufyrirtæki, Beggars Banquet. Hafa þeir mikinn áhuga á hljómsveitinni og eru nú viðræður í gangi um mögulegan samning við fyrirtækið.

Í lok júní spilaði svo hljómsveitin tvenna tónleika í New York. Fyrst voru spilaðir "showcase" tónleikar á Joe´s Pub, sem er vinsæll tónleikastaður þar í borg. Heppnuðust tónleikarnir mjög vel og voru vel sóttir.

Þá spilaði hljómsveitin í Central Park, í Summer Stage tónleikaseríunni, sem er mjög virt á sínu sviði. Tónleikarnir heppnuðust mjög vel,  voru mjög vel sóttir og tókust vel til í alla staði. Lofsamlegir dómar birtust í New York Times um tónleikana, auk þess sem fjallað var um þá í nokkrum helstu blöðum borgarinnar.

Þá kom hljómsveitin fram á tveimur útvarpsstöðvum, WNYC og WFMU, þar sem hljómsveitin spilaði sérstaka tónleika í hljóðverinu sem var svo útvarpað.

Í ferðinni náðust góð viðskiptatengsl við bæði umboðsmenn, lögfræðinga og útgáfufyrirtæki, sem munu gagnast hljómsveitinni mjög vel á komandi dögum. Bandaríska fyrirtækið Bubblecore hefur sýnt mikinn áhuga á samstarfi við hljómsveitina, en auk þeirra hefur fyrirtækið Stinky lýst yfir áhuga. Þá hitti hljómsveitin forleggjarann Harry Poloner, sem áður var hjá EMI Publishing, en hann er mjög áhugasamnur um samstarf.
Sigur Rós

1.
Styrkur sá sem veittur var til útrásar íslenskrar tónlistar, hvernig var hann nýttur?

Styrkurinn sem við fengum var til að kaupa flugmiða til Englands, þar sem við spiluðum mikið.

2.
Skipti hann miklu máli fyrir verkefnið á þessum tíma?

Styrkir skipta miklu máli en þurfa að vera mun meiri. Í dag eru þeir einfaldlega of lágir.

3.
Hvernig telurðu líklegt að fjárins hefði annars verið aflað?

Það er erfitt fyrir íslenskar hljómsveitir að afla sér fjár nema þær spili reglulega á Íslandi. Það var í raun bagalegt fyrir okkur, þar sem við litum fyrst og fremst á okkur sem mikilvægan hlut í útflutningi á íslenskri tónlist. Svarið er því óljóst.

4.
Telurðu slíka styrki mikilvæga fyrir íslenskan tónlistariðnað?

Ég tel styrki til tónlistarmanna á Íslandi mjög mikilvæga en eins og staðan er í dag eru þeir alltof litlir. Ísland er eitt dýrasta land í heimi til að ferðast frá og styrkirnir duga vart fyrir flugmiðum, hvað þá meira, í mörgum tilfellum. 

5.
Finnst þér að hið opinbera eigi að styrkja útrás íslenskrar tónlistar?

Það er ekki nokkur spurning. Ef við lítum á hin norðurlöndin, t.d. Danmörku, þá fá tónlistarmenn þar styrki fyrir öllu mögulegu, svo sem æfingahúsnæði, upptökukostnaði og alls kyns þáttum sem koma þar við sögu. Það er til fyrirmyndar.  Á Íslandi er ekki einu sinni almennilegt tónlistarhús, hvað þá meira. 

6.
Hvað kom út úr því verkefni sem sótt var um styrk fyrir?

Það er annarra að svara því.

7.
Hefðirðu hug á að sækja aftur um slíkan styrk?

Nei, við þurfum ekki á því að halda. Það eru hins vegar aðrar hljómsveitir á Íslandi sem þurfa á slíkum fjárveitingum að halda og hið opinbera ætti að gera það myndarlega.

8.
Hvar er verkefnið nú statt með tilliti til útrásar?

Sjá svar við spurningu nr. 6.

Singapore Sling

1.
Styrkur sá sem veittur var til útrásar íslenskrar tónlistar, hvernig var hann nýttur?

“Hann var nýttur til þess að fara að spila á South by south west tónlistarhátíðinni í Texas sem er ein stærsta tónleikahátíð Bandaríkjanna. Einnig fór hljómsveitin til New York og spilaði þar 4 tónleika.”

2.
Skipti hann miklu máli fyrir verkefnið á þessum tíma?

“Já, hann gerði það að verkum að hljómsveitin gat látið þetta verkefni verða að veruleika.”

3.
Hvernig telurðu líklegt að fjárins hefði annars verið aflað?

“Að fá lán úr banka sem hefði verið mjög erfið leið, þar sem það er ekki gott fyrir hljómsveitir að skuldsetja sig um of.”

4.
Telurðu slíka styrki mikilvæga fyrir íslenskan tónlistariðnað?

“Mjög mikilvægir þar sem það gefur íslenskum hljómsveitum tækifæri að koma sér á framfæri erlendis, og standa nær erlendum böndum í samkeppni þar sem það er mun dýrara fyrir íslensk bönd að standa í tónleikahaldi erlendis.”

5.
Finnst þér að hið opinbera eigi að styrkja útrás íslenskrar tónlistar?

“Já, ég tel það mjög mikilvægt.”

6.
Hvað kom út úr því verkefni sem sótt var um styrk fyrir?

“Hljómsveitin hefur fengið plötusamning í Norður Ameríku og var ferð sú sem farin var mjög mikilvæg í því að sá samningur varð að veruleika.”

7.
Hefðirðu hug á að sækja aftur um slíkan styrk?

“Já. Það er mjög kostnaðarsamt fyrir hljómsveitir að spila erlendis og því skipta þessir styrkir okkur mjög miklu máli, og í raun ekki hægt að vera án þeirra.”

8.
Hvar ert þú (verkefnið) nú staddur með tilliti til útrásar?

“Nú er hljómsveitin stödd í þriðja sinn í Bandaríkjunum á þessu ári í tónleikaferðalagi þar sem við spilum 18 tónleika um gjörvöll Bandaríkin. Og sú hefði líklega ekki verið raunin hefði engra styrkja notið við.”

Smekkleysa

1.
Styrkur sá sem veittur var til útrásar íslenskrar tónlistar, hvernig var hann nýttur?

“Til að greiða ferðir listamanna til London á opnunarhátíð Humars eða frægðar í Spitz. Þar voru tónleikar tvö kvöld í röð. Fram komu m.a. hljómsveitirnar Ske, Napolí 23, Einar Örn og Maus. Seinna kvöldið var jafnframt opnun sýningar Smekkleysu, Humar eða frægð.”

2.
Skipti hann miklu máli fyrir verkefnið á þessum tíma? 

”Styrkurinn skipti miklu máli til að geta greitt ferðir listamannanna. Menntamálaráðuneytið kom inn í hluta þess kostnaðar. Miklu skipti að geta gert þessa opnunarhátíð veglega gagnvart fjölmiðlum í Bretlandi.”

3.
Hvernig telurðu líklegt að fjárins hefði annars verið aflað? 

“Reynt hefði verið að leita til fleiri fyrirtækja og síðar aftur til ráðuneyta.”

4.
Telurðu slíka styrki mikilvæga fyrir íslenskan tónlistariðnað? 

”Mjög mikilvæga. Umrætt verkefni, Humar eða frægð, er hugsað sem fjöllistaverkefni þar sem reynt er að nota myndrænar leiðir, sýningu, útgáfu á bók, myndbönd og tónleika til að auka áhuga á íslenskri tónlist.”

5.
Finnst þér að hið opinbera eigi að styrkja útrás íslenskrar tónlistar? 

”Mér finnst það mjög nauðsynlegt. Einkaaðilar geta þar einnig komið til, en grunnfjármögnun þarf að vera hjá hinu opinbera. Íslenskt samfélag fær fjármagnið á ýmsan hátt til baka, t.d. í formi aukins ferðamannafjölda. Mikil aðsókn erlendra ferðamanna var á sýninguna Humar eða frægð í Hafnarhúsinu í sumar og nær tvöfaldaðist aðsóknin.”

6.
Hvað kom út úr því verkefni sem sótt var um styrk fyrir? 

”Fjöldi tilboða um að verkefnið fari víðar á næsta ári. Þegar er frágengið að sýningin, ásamt tónleikum og myndbandasýningum, verði sett upp í Riga í Lettlandi í mars, á Norðurbryggju í Kaupmannahöfn í apríl og væntanlega í Norræna húsinu í Færeyjum í ágúst. Auk þess hafa borist fyrirspurnir frá fjöldamörgum aðilum víðsvegar.”

7.
Hefðirðu hug á að sækja aftur um slíkan styrk? 

”Já, tvímælalaust.”

8.
Hvar ert þú (verkefnið) nú staddur með tilliti til útrásar? 

”Sótt hefur verið um styrk til Norræna menningarsjóðsins vegna áframhalds verkefnisins Humar eða frægð. Engin bein fjármögnun þó enn fengin. Vísast einnig til svars við nr. 6.

TÓNSKÁLDAFÉLAG ÍSLANDS

1.
Styrkur sá sem veittur var til útrásar íslenskrar tónlistar, hvernig var hann nýttur?

Hann var notaður til kynningar á íslenskri tónlist og tónskáldum á tónlistarhátíðinni Norrænum músíkdögum – MAGMA - í Berlín 2002.

2.
Skipti hann miklu máli fyrir verkefnið á þessum tíma?

Styrkur sem þessi skiptir sköpum í kynningu sem þessa. Á fjölþjóðlegum tónlistarhátíðum sem þessari er ekki einungis verið að kynna íslenska tónlist heldur Ísland og íslenska menningu. Án styrksins hefði slík kynning ekki verið möguleg

3.
Hvernig telurðu líklegt að fjárins hefði annars verið aflað?

Það er erfitt að afla fjárs til slíks verkefnis í þjóðfélagi sem hefur tilhneiginu til að meta sjálft sig og sínar afurðir eingöngu út frá beinum efnahagslegum forsendum í stað menningarlegra. Það hefði meira og minna verið betl á götunni !!!

4.
Telurðu slíka styrki mikilvæga fyrir íslenskan tónlistariðnað?

Það er mikilvægt að menn rugli ekki saman iðnaði og menningu, hvorutveggja er háð hinu. Það er hvergi í hinum vestræna menningarheimi litið á metnaðafulla menningarstarfsemi sem iðnað. Slíkir styrkir eru mikilvægir fyrir tónlistarmenningu í hvað formi sem hún birtist.

5.
Finnst þér að hið opinbera eigi að styrkja útrás íslenskrar tónlistar?

Í ljósi mikilvægi þess að Ísland er þjóð meðal þjóða á svið menningar sem og öðru er nauðsynlegt að hið opinbera styrki slíkar útrásir svo Íslendingar geti staðið jafnfætis öðrum í samfélagi þjóðanna.

6.
Hvað kom út úr því verkefni sem sótt var um styrk fyrir?

Íslensk tónlist var flutt og kynnt á hátíðinni og það vakti athygli á íslenskri tónlist og íslenskri þjóð. Í framhaldi af því voru íslensk verk flutt víðar í heiminum og má þar nefna íslensk verk undir stjórn Vladimir Askenasy sem var gestur hátíðarinnar.

7.
Hefðirðu hug á að sækja aftur um slíkan styrk?

Já.

8.
Hvar ert þú (verkefnið) nú staddur með tilliti til útrásar?

Með auknum flutningi á íslenskri tónlist á erlendri grundu skapast áhugi ytra á menningu og þjóð. Slíkt kallar á frekari flutning á íslenskri tónlist sem verður til áframhaldandi kynningar á Íslandi og íslenskri menningu.
Trabant

1.
Hvernig var styrkurinn nýttur?

“Þessi styrkur var nýttur til þess að hjálpa okkur að fjármagna tónleikaferð sem var farin í vor með hljómsveitinni Gus Gus um Evrópu. Við gátum greitt fyrir ýmsan kostnað, s.s. hljóðmann, flug, dagpeninga ofl. fyrir Trabant.”

2.
Skipti hann miklu máli fyrir verkefnið á þessum tíma?

“Hann skipti öllu máli fyrir okkur. Þó að að flestir okkar í hljómsveitinni reyni að vinna einhverja vinnu með tónlistinni, þá hrekkur það skammt til þess að fjármagna svona átak.”

3.
Hvernig telurðu líklegt að fjárins hefði annars verið aflað?

“Við hefðum væntanlega reynt að fá einhverskonar "spons", í formi flugmiða eða króna, eða reynt að leggja eitthvað í púkkið úr eigin vasa; ég efa þó að það hefði verið nóg.”

4.
Telurðu slíka styrki mikilvæga fyrir íslenskan tónlistariðnað?

“Þar sem fleiri og fleiri íslenskar hljómsveitir hafa verið að vekja athygli úti í heimi, þá er það orðið staðreynd (í okkar tilfelli) að við fáum sífellt fleiri tilboð um að fara til útlanda, annað hvort í eina og eina tónleika, eða tónleikaferðir. Peningastaðan breytist hinsvegar hægt hérna hjá okkur á Íslandi, og þá munar öllu að fá styrki til þessara ferða. Þetta er ekki síður gífurlega jákvæð landkynning.”

5.
Finnst þér að hið opinbera eigi að styrkja útrás íslenskrar dægurtónlistar?

“Já, það finnst mér. Ef vel er haldið á málum, þá verður það mjög jákvætt fyrir báða aðila.”

6.
Hvað kom út úr því verkefni sem sótt var um styrk fyrir?

“Fyrir Trabant, þá fengum við fullt út úr þessu. Erfiðast er að benda á peningapoka sem sannanir á máli mínu, en þessi ferð, sem var tæpl. 3 vikna ferð til Sviss, Austurríkis og víðsvegar um Þýskaland, var fyrsti "túrinn" okkar. Við gátum kynnt tónlistina okkar fyrir fullt af nýju fólki, öðlast ómetanlega reynslu og plantað fræjum. Síðar á árinu var okkur boðið til Bandaríkjanna og Japan að spila og vorum svo að enda við að spila fyrir troðfullu húsi á Iceland Airwaves 2003.”

7.
Hefðirðu hug á að sækja aftur um slíkan styrk?

“Já, ekki nokkur spurning. Okkur hefur til dæmis verið boðið í litla tónleikaferð í Rússlandi sem endar á festivali í desember. Af nógu er að taka, en eins og ég sagði, þá er enginn okkar að lifa á þessu hér á landi; til þess er markaðurinn fyrir okkar tónlist allt, allt of lítill hérlendis. Þannig að styrkir af þessu tagi eru mjög mikilvægir.”

8.
Hvar ert þú (verkefnið) nú staddur með tilliti til útrásar?

“Trabant reynir nú í haust að taka upp meira á nýja plötu, (höfum tekið upp á eigin tölvu) og semja meira efni. Og taka við góðum boðum. Vill svo leiðinlega til, að Trabant, ásamt fleiri hljómsveitum, var að missa vinnuhúsnæðið til sl. 2 ára, og verður því reynt að koma því í lag sem fyrst. Framtíðarplön eru svo að komast í annað tónleikaferðalag nk. vor /sumar um Evrópu og vonandi Bandaríkin með nýja plötu í farteskinu.”

Úlpa

1.
Styrkur sá sem veittur var til útrásar íslenskrar tónlistar, hvernig var hann nýttur?

“Annars vegar var um að ræða styrk vegna tónleikaferðar til Bandaríkjanna árið 2001 þar sem Úlpa fór ásamt Ensími á vegum Iceland Airwaves að spila á Austurströndinni. Flugleiðir útveguðu flugmiða og sáu um flutning á fólki en í hlut hljómsveitanna koma að kosta flugvallarskatta, leigu á “backline” (mögnurum,trommusetti ofl.), flutning á græjunum, gistingu í 4 borgum og uppihald. Þannig að sá styrkur kom sér vel þrátt fyrir að dekka aðeins rúmlega flugvallaskattana.

Seinni styrkurinn var tilkominn vegna tónleikaferðar um Danmörku og Færeyjar. Nýttist hann aðallega í tækjaleigu og ferðakostnað. Einnig höfðum við tíma og peninga til að afla okkur tengsla og kynna hljómsveitina á öðrum sviðum en bara á tónleikum. Það er að skila sér í þessum töluðu orðum þar sem dreifingarfyrirtæki er að fara af stað með dreifingu á smáskífu sveitarinnar og titillagið er í prufuspilun þessa vikuna á DanmarksRadio. Einnig hefur bókunarfyrirtæki (Musikministeriet) tekið við “leiðindavinnunni” fyrir hljómsveitina og bókaðir eru tónleikar í nóvember og svo aftur í febrúar.”

2.
Skipti hann miklu máli fyrir verkefnið á þessum tíma?

“Okkur hefur enn ekki tekist að fjármagna slíkar ferðir með styrkjum eingöngu og í öllum tilvikum koma menn heim með vænan vísareikning. Allur styrkur hjálpar og auðvitað er takmarkið að geta lifað á eigin tónlist en það þarf slatta af nennu og eilítið af aur til að búa til krónu. Í seinna tilvikinu var hart gengið að starfsmönnum ráðuneytisins um styrkveitinguna þar sem menn voru orðnir vondaufir um að nærast, án gríns.”

3.
Hvernig telurðu líklegt að fjárins hefði annars verið aflað?

“Ómögulegt er að segja hvort lagst hefði verið í þessar ferðir nema um styrkvon  væri að ræða. Það hentar ekki öllum geira tónlistarinnar að spila með þorsk í kjaftinum, uppdópaðir í boði Pharmaco og í úlpum frá Hagkaup enda er það ekki sjampómarkaðspopp frá Íslandi sem útlendingar sækjast í. Þeir eiga nóg af þesslags tónlist í sínu landi og þyrstir í eitthvað nýtt. Við erum alsælir ef við fáum að spila með íslenska fánann einan á bak við okkur.”

4.
Telurðu slíka styrki mikilvæga fyrir íslenskan tónlistariðnað?

“Ekki spurning. Það þarf ekkert sérstaklega framsýnan eða meðvitaðan aðila til  að sjá að þetta á eftir og er þegar farið að skila sér. Það er alveg sama hvert maður fer í veröldinni, Ísland hefur fádæma sterka tengingu við umheiminn einmitt í gegnum tónlistina. Hjáverkunin er ótvíræð, aukinn ferðamannastraumur er óumdeilanlegur en það eru vissulega auknar tekjur í ríkissjóð. Það er eins og að menn vilji ekki opna augun fyrir beinum tekjum sem hægt er að afla við útbreiðslu og markvissari markaðssetningu á íslenskri tónlist. Það er ekki tilviljun að þriðja helsta útflutningsafurð Svía er tónlist.”

5.
Finnst þér að hið opinbera eigi að styrkja útrás íslenskrar tónlistar?

“Mjög nauðsynlega, þó undir eftirliti og í stöðugri naflaskoðun.”

6.
Hvað kom út úr því verkefni sem sótt var um styrk fyrir? 

“Það er erfitt að finna eitthvað neikvætt við það að hið opinbera styrki framgöngu íslenskrar tónlistar erlendis og þetta myndi ég segja þótt ég væri fjármálaráðherra.

Tónleikaferðin árið 2001 leiddi af sér að Úlpa er á leiðinni til Bandaríkjanna í annað sinn núna um mánaðarmótin okt.-nóv. 2003. Þarlend hljómsveit (Lake trout) bauð hljómsveitinni að spila með sér á 5 tónleikum (www.ulpa.is) á austurströndinni. Reykjavík–Loftbrú mun styrkja flugið en enn hafa ekki fengist svör frá öðrum mögulegum styrkjendum hvað varðar flugvallarskatt, uppihald og gistingu. Ótvíræður árangur náðist í Danmörku þar sem förin skilaði dreifingarsamningi ásamt góðri kynningu sem fylgt verður eftir í nóvember og hefur hljómsveitin þegar gefið skýrslu til ráðuneytisins sem og Reykjavík-Loftbrú um framgöngu þeirrar ferðar.”

7.
Hefðirðu hug á að sækja aftur um slíkan styrk? 

”Já, og hef þegar gert með von um sanngjörn viðbrögð.”

8.
Hvar ert þú (verkefnið) nú staddur með tilliti til útrásar?

“Viðhorf mitt til framtaksins er  einróma og hvað Úlpu varðar þá hefur hún metnað, getu og dug til að fara alla leið. Ásamt því að vera með tvær tónleikaferðir á döfinni er hljómsveitin að leggja lokahönd á aðra breiðskífu sína. Úlpa er sjálfstætt starfandi hljómsveit án bakjarla í augnablikinu og gera styrkveitingar sem þessar okkur mögulegt að klifra nær takmarkinu.”

Vínyll

1.
Styrkur sá sem veittur var til útrásar íslenskrar tónlistar, hvernig var hann nýttur?

Vínyll fékk 200.000.- kr. styrk vegna tónleikaferðar til London. Styrkurinn fór í flug og að hluta til í gistingu.

2.
Skipti hann miklu máli fyrir verkefnið á þessum tíma?

Já hann gerði það því á þessum tímapunkti þurftum við að láta finna fyrir okkur í London sökum áhuga sem við vorum búnir að kveikja þar. Það eitt að geta farið út og spilað sýndi fólki að okkur var alvara með því sem við erum að gera. Ef það er eitthvað sem tónlistarbransinn vill sjá þá eru það listamenn sem er alvara með sínu brölti og fylgja því eftir.

3.
Hvernig telurðu líklegt að fjárins hefði annars verið aflað?

Ég tel afar ólíklegt að við hefðum getað aflað þessa fjár öðruvísi en í gegnum styrki. Ástæðan er einfaldlega sú að sveitir sem boðlegar eru til útrásar eru yfirleitt þær sem enga innkomu hafa af tónleikahaldi, plötusölu ofl. líkt og vinsælar sveitir s.s. Írafár, Í svörtum fötum, Skítamórall, Stuðmenn o.s.frv. Því miður selur sú sena sem líkleg er til árangurs erlendis ekki til jafns við vinsælu senuna í miðjunni. Ég sé eiginlega ekki neina aðra leið sem við hefðum getað farið í að afla fjársins nema með lánum o.s.frv.

4.
Telurðu slíka styrki mikilvæga fyrir íslenskan tónlistariðnað?

Já tvímælalaust. Ástæðan er einfaldlega sú að með aðkomu styrkja á íslenski tónlistariðnaðurinn séns á því að búa sér til stærri markað.

5.
Finnst þér að hið opinbera eigi að styrkja útrás íslenskrar tónlistar? 

Afdráttarlaust já. Mér finnst hinsvegar vanta að búa til ramma utan um hvernig og afhverju á að styrkja útrásina. Ég ætla ekki að skrifa langa og torræða grein um hvað mér finnst að eigi að gera heldur ætla ég að stikla hér á nokkrum atriðum sem þarf að hafa í huga í þessum ramma og veita styrki í samræmi við að flestir af þessum hlutum séu á stefnuskrá listamannsins.

1.
Management (umboðsskrifstofa/maður/kona).

-
Er það til staðar eða er listamaðurinn fær um það sjálfur?

2.
Publicist (prentmiðlar).

-
Er verið að spá í því ?

3.
Radio plugger (útvarpsotun).

-
Er verið að spá í því ?

4.
Booking agent (tónleikabókari).

-
Er verið að reyna að ná sér í slíkan ?

5.
Business Management.

-
Er verið að spá í því ?

6.
Lögfræðingur.

-
Er verið að spá í því ?

7.
Útgáfa/dreifing.

-
Hvaða leiðir er best að fara í því ?

8.
Tímarammi.

-
Hvað er verið að hugsa langt fram í tímann ?

Mér finnst að það eigi að styrkja nokkur verkefni duglega þar sem þessir þættir hér að ofan vinna allir saman. Að mínu viti er tónlistarbransinn ekkert öðrvísi en hver annar. Þetta snýst bara um góða vöru og gott marketing.

6.
Hvað kom út úr því verkefni sem sótt var um styrk fyrir?

Allnokkrir útsendarar plötufyrirtækja og forleggjara mættu á ferna tónleika okkar í London ásamt því að booking agentar og PR fyrirtæki létu líka sjá sig. Það sem eftir situr concrete útúr því er að við nældum okkur í booking agent, PR skrifstofu og dreifingaraðila til að vinna með. Það tel ég nokkuð góðar heimtur úr fyrstu ferð og munu allir þessir aðilar vinna við næstu ferð okkar til Bretlands og Bandaríkjana sem er í kjölfarið á útgáfu á EP plötu okkar þar.

7.
Hefðirðu hug á að sækja aftur um slíkan styrk?

Að sjálfsögðu og mun gera.

8.
Hvar er verkefnið nú statt með tilliti til útrásar?

Verkefnið er að mínu viti nokkuð vel statt. Við höfum fengið topplið í bransanum til að vinna fyrir okkur:

1.
Stuart Green hjá Quest Management sér um Bretland fyrir okkur ásamt mér. Stuart vinnur fyrir Björk og Nick Armstrong meðal annars.

2.
Marlene Tsuchii og Don Muller hjá Creative Artist Agency í LA sjá um tónleikabókanir. Þau eru bæði frekar stór og elska Vínyl. Aðrar hljómsveitir sem þau eru með eru td. Red Hot Chili Peppers, Korn, Linkin Park, Foo Fighters osfrv. Frekar stór og góður áfangi.

3.
Wayne Kamemoto hjá Gudvi, Sussman og Opeenheim sér um business málefni. Hann sér líka um Linkin Park, Korn ofl. stórt og gott.

4.
Rachel Tanzer sér um pressumál í Bandaríkjunum.

5.
Jon Wilkinson hjá Excess Press sér um pressumál í Bretlandi.

Öll okkar ytri umgjörð er klár og þetta fólk ásamt mér vinnur ötullega að því markmiði að koma hljómsveitinni á skynsamlegan útgáfusamning sem við reiknum með að verði á næstu 3-4 mánuðum. Þeas ef plön okkar fyrir jan/feb/mar ganga upp.

STYRKÞEGAR ÁN SVARA.

Meðfylgjandi er listi yfir þá styrkþega sem ekki náðist í, svöruðu ekki/svör bárust ekki í tæka tíð eða vildu ekki taka þátt í gerð skýrslunnar á einni eða annarri forsendu.

· Plötur ehf
· Móeiður Júníusdóttir
· Thulemusik ehf
· Jóhann Helgason
· D.u.s.t.

